འབྲུག་གི་སྤྱི་ཚོགས་དང་པའི་ཚོགས་ཐེངས་གཉིས༌པའི་ནང་

གསུང་གྲོས་བྱུང་ཐོའི་གྲོས་ཆོད་བཅུད་སྡུད་ཟིན་བྲིས།

(ཚོགས་ཞུགས་ཉིནམ་དང་པ)

གནམ་ལོ་ས་ཕོ་བྱི་ལོ་ཟླ་ ༡༠ ཚེས་ ༢༧ ལུའམ་སྤྱི་ལོ་ ༢༠༠༨ ཟླ་ ༡༢ ཚེས་ ༢༤ ལུ།

དྲོ་པ་ཆུ་ཚོད་ ༠༩.༠༠ ལུ།
རེས་གཟའ་ཕུར་པ།
ཀ-
འགོ་བཙུགས་རྟེན་འབྲེལ་གྱི་མཛད་རིམ།

གནམ་ལོ་ས་ཕོ་བྱི་ལོ་ཟླ་ ༡༠ ཚེས་ ༢༧ ལུའམ་སྤྱི་ལོ་ ༢༠༠༨ ཟླ་ ༡༢ པའི་ཚེས་ ༢༤ ལུ་འབྲུག་གི་སྤྱི་ཚོགས་དང་པའི་ ཚོགས་ཐེངས་གཉིས་པ་འགོ་བཙུགས་ཀྱི་རྟེན་འབྲེལ་ནང་ མི་དབང་འབྲུག་རྒྱལ་ལྔ་པ་མཆོག་ རང་ལུཊ་སེར་སྦྲེང་དང་ཆིབས་གྲལ་གྱི་ཐོག་ལས་ ཚོཊ་ཁང་ཆེན་མོའི་ནང་གདན་འདྲེན་ཞུས་ཏེ་ སྔར་སྲོལ་བཟང་པོའི་བཞུགས་གྲལ་ཕུན་སུམ་ཚོགས་པའི་མཛད་རིམ་ཚུ་རྒྱས་པར་བསྒྲིགས་ཏེ་  སྤྱི་ཚོགས་དང་པའི་ཚོགས་འདུ་ཆེན་མོ་ཐེངས་གཉིས་པ་འདི་ འགོ་བཙུཊ་གནང་ཡོད།
ཁ-
མི་དབང་མངའ་བདག་རིན་པོ་ཆེ་མཆོག་གི་གསུང་བཤད།

འབྲུག་རྒྱལ་ཁབ་ནང་ལུ་ ང་བཅས་རང་ རྩ་ཁྲིམས་ཆེན་མོ་ལས་བརྟེན་པའི་གི་ ག་ནི་བ་རྩ་ཆེ་བའི་དམངས་གཙོའི་གཞུང་གི་ལམ་ལུགས་འདི་ འགོ་བཙུགས་ཏེ་སྦེ་ དུས་ཡུན་གངམ་མ་འགྱོ་སྟེ་རང་འབད་རུང་ ད་རེས་ནངས་པར་ ག་ཏེ་ར་བལྟ་རུང་ར་ རང་ར་སོ་སོ་གི་ལཱ་དང་འགན་ཁུར་ཚུ་འབག་སྟེ་སྦེ་ རྒྱལ་ཁབ་ལུ་ཕྱག་ཞུཝ་ད་ དམངས་གཙོ་གི་ལམ་ལུགས་འདི་ འགོ་བཙུགས་ཏེ་སྦེ་ ལོ་ལེ་ཤཱ་ཅི་རང་འགྱོ་སྟེ་ གཡོག་བཀོལ་བཀོལཝ་བཟུམ་སྦེ་རང་ གནམ་མེད་ས་མེད་བག་ཆགས་ཏོག་ཏོ་སྦེ་ ཡར་སོང་ནུག།
འདི་ རྟགས་མཚན་ལེགས་ཤོམ་ཅིག་འབདཝ་ལས་བརྟེན་ ང་རང་ཡང་སེམས་དགའཝ་མ་ཚད་ ད་རེས་ ནཱ་ལུ་འཛོམས་མི་ ཆེད་བསྟོད་ཅན་གྱི་འཐུས་མི་ཚུ་ལུ་ ཁྱེད་ག་ར་ལུ་ ང་རའི་ཁ་ཐུག་ལས་ ངལ་རངས་སྦོམ་སྦེ་རང་ཡོད། དམངས་གཙོ་གི་ལམ་ལུགས་འདི་འགོ་བཙུགསཔ་ད་ལུ་ ང་བཅས་ག་ར་གི་རེ་བ་དང་སྨོན་ལམ་འདི་ ད་ལས་ཕར་ འབྲུག་རྒྱལ་ཁབ་ནང་ལུ་ དམངས་གཙོ་གི་ལམ་ལུགས་ལས་བརྟེན་ཏེ་སྦེ་ རྒྱལ་ཁབ་སྒྲིང་སྒྲིང་ཡོད་མི་འདི་ ཐེབས་ཅིག་རང་སྒྲིང་སྒྲིང་དང་ ང་བཅས་རང་མི་སེར་གྱི་རེ་འདོད་དང་ཕན་བདེ་ ང་བཅས་རང་མི་སེར་གྱི་མཐའ་དོན་ཚུ་ ག་ར་ལེགས་ཤོམ་སྦེ་རང་ དོན་གྲུབ་ཚུགསཔ་མ་ཚད་ རྒྱལ་ཁབ་ཀྱི་ཞི་བདེ་དང་ སྤྱི་མཐུན་ བདེ་སྐྱིད་ཚུ་ སྔར་བ་ལྷག་སྟེ་གིས་སྦེ་ བརྟན་ཏོག་ཏོ་འགྱོ་འོང་མནོ་བ་གི་ སྨོན་ལམ་དང་གཅིག་ཁར་སྦེ་ དམངས་གཙོ་གི་ལམ་ལུགས་འདི་ འགོ་བཙུགས་གནང་ཡི། 
ད་ དམངས་གཙོ་གི་ལམ་ལུགས་འདི་འགོ་བཙུགསཔ་ད་ཡང་ ང་བཅས་རང་ག་ར་གིས་ ཤེས་ས་དང་མཐོང་ས༌རང་ཨིན། དུས་ཡུན་ཐུང་ཀུ་ཅིག་ནང་ར་ ཕྱག་ལཱ་ཚུ་ག་ར་མ་བཏུབ་བཏུབ་སྦེ་མཛད་ གྲུབ་འབྲས་ཚུ་ཡང་ ང་བཅས་རང་གི་རེ་བ་ལས་ལྷག་སྟེ་སྦེ་ ལེགས་ཤོམ་འབད་རང་ཐོན་ཏེ་ ང་བཅས་རང་མིག་གི་གདོང་ཁར་རང་ ངལ་རངས་ཏོག་ཏོ་སྦེ་ འགོ་བཙུགས་གནང་ཡི། ཨིན་ཏེ་རང་འབད་རུང་ ད་ལས་ཕར་ ཕྱག་ལཱ་འབད་དགོཔ་འདི་ ལེ་ཤ་ཅིག་རང་འདུག་ དུས་ནམ་རང་འབད་རུང་ ང་བཅས་རང་གི་འབྲུག་རྒྱལ་ཁབ་ནང་ལུ་ དམངས་གཙོ་གི་ལམ་ལུགས་འདི་ རྒྱལ་ཁབ་དང་མི་སེར་ལུ་ཕན་ཐོགསཔ་འབད་རང་ བཞག་དགོ་པ་ཅིན་ ལོ་གཅིག་དང་གཉིས་ཀྱི་ཕྱག་ལཱ་མེན་པར་ ལོ་ལེ་ཤ་ཅིག་རང་ ང་བཅས་ར་ག་ར་གིས་ རང་གི་་ཤེེས་ཤེསཔ་དང་མཐོང་མཐོངམ་འདི་ རྩ་འགེངས་ཏེ་འབད་རང་ འགན་ཁུར་སྦོམ་སྦེ་འབག་སྟེ་ ཕྱག་ཞུ་དགོཔ་ཡོད། 
རྒྱལ་ཁབ་ནང་ལུ་ རྫོང་ཁག་ཁལ་གཅིག་ རྒེད་འོག་དང་འདེམས་ཁོངས་ཡོད་དེ་རང་སྦེ་རུང་ ང་བཅས་ག་ར་གི་དམིགས་ཡུལ་འདི་གཅིག་རང་ཨིན། དེ་ཡང་ རང་གི་རྒྱལ་ཁབ་འདི་ དང་པ་ ག་འདེ་དྲག་དྲག་ རྩ་འགེངས་ཏེ་སྦེ་བདག་འཛིན་འཐབ་ནི་དང་ ང་བཅས་རང་མི་སེར་ཚུ་གི་མཐའ་དོན་འདི་ མ་བཏུབ་བཏུབ་སྦེ་དོན་བསྒྲུབ་ནི་གི་དོན་ལུ་ ལཱ་ག་ཅི་ར་འབད་རུང་ ཁྱིམ་གཅིག་ནང་གི་བཟའ་ཚང་བཟུམ་སྦེ་ མཉམ་རུབ་དང་སྤྱི་མཐུན་གྱི་ཐོག་ལས་ ག་འདེ་དྲག་དྲག་རྩ་འགེངས་ཏེ་སྦེ་ ཕྱག་ཞུ་ནི་འདི་ སྔར་བ་ལྷག་ཁག་ཆེ་བའི་ནང་ལས་ ད་རེས་ ནཱ་འཛོམས་མི་ ཆེད་བསྟོད་ཅན་གྱི་འཐུས་མི་ཚུ་ཡང་ ཁྱེད་ག་ར་ལུ་འགན་ཁུར་སྦོམ་སྦེ་རང་ཕོག་སྟེ་སྦེ་ ནཱ་ རྒྱལ་ཡོངས་ཚོགས་ཁང་ཆེན་མོའི་ནང་ལུ་ རྒྱལ་ཁབ་ཀྱི་གསུང་གྲོས་ཁག་ཆེ་ཏོག་ཏོ་གནང་པར་ བྱོནམ་ད་ལུ་ ད་ལས་ཕར་ ང་བཅས་རང་འཕྲལ་ཅིག་གི་རྒྱལ་ཁབ་ཀྱི་མཐའ་དོན་ལུ་རྐྱངམ་ཅིག་མ་བལྟ་བར་འབད་ཞིནམ་ད་  ཕུག་ལུ་ཡང་ རྒྱལ་ཁབ་དང་མི་སེར་ལུ་ཕན་ཐོགས་པའི་ གསུང་གྲོས་ཚུ་མ་བཏུབ་བཏུབ་སྦེ་གནང་ནི་འདི་ གནམ་མེད་ས་མེད་ཁག་ཆེ་བའི་ནང་ལས་ ད་ལས་ཕར་འབད་དེ་རང་སྦེ་རུང་ གསུང་གྲོས་ཚུ་ ལེགས་ཤོམ་སྦེ་གནང་འོང་ཟེར་མནོ་བའི་གི་ ང་རང་གི་ཁ་ཐུགས་ལས་ རེ་བ་དང་སྨོན་ལམ་སྦོམ་སྦེ་རང་ཡོད། ད་རེས་ནཱ་འཛོམས་མི་ ཆེད་བསྟོད་ཅན་གྱི་འཐུས་མི་ཚུ་ག་ར་ལུ་ བཀྲིས་བདེ་ལེགས་ཡོད། 

ག-  ཚོགས་དཔོན་གྱིས་ འགོ་བཙུགས་གསུང་བཤད་ལྷད་མེད།  

༡.
ད་རིས་ གནམ་ལོ་ ས་ཕོ་བྱི་ལོ་ རང་ཟླ་ ༡༠ པའི་ཚེས་ ༢༧ ལའུམ་ སྤྱི་ལོ་ ༢༠༠༨ ཟླ་ ༡༢ པའི་ཚེས་ ༢༤ ལུ་ གཟའ་སྐར་རྟེན་འབྲེལ་བཟང་པོའི་ཉིནམ་དང་བསྟུན་ཏེ་ འབྲུག་གི་སྤྱི་ཚོགས་ཀྱི་ཚོགས་ཐེངས་ ༢ པམ་འདི་ འགོ་བཙུགས་གནངམ་ཨིན། རྟེན་འབྲེལ་འདི་ནང་བྱོན་གནང་མི་ དཔལ་ལྡན་འབྲུག་པའི་ དམངས་གཙོའི་རྩ་ཁྲིམས་ཅན་གྱི་རྒྱལ་པོ་ མི་དབང་མངའ་བདག་རིན་པོ་ཆེ་མཆོག་དང་ སྐུ་འཁོར་ གཞུང་སྐྱོང་ཚོགས་པའི་གཙོ་འཛིན་ མི་རྗེ་བློན་ཆེན་དང་བློན་པོ་ལྷན་རྒྱས་ ཁྲི་འཛིན་ ལྡོག་ཕྱོགས་འགོ་ཁྲིདཔ་ རྒྱལ་ཡོངས་ཚོགས་འདུ་དང་ རྒྱལ་ཡོངས་ཚོགས་སྡེའི་ཆེད་བསྟོད་ཅན་གྱི་འཐུས་མི་ཚུ་དང་ ཞི་དྲག་གཞུང་གི་དཔོན་ཁག་ ཕྱི་རྒྱལ་དོན་གཅོདཔ་ ལས་སྡེ་ཁག་གི་སྐུ་ཚབ་ཚུ་དང་ གཞན་ ཚོགས་འདུ་མཇལ་བར་བྱོན་མི་ སྐུ་མགྲོན་ཡོངས་ཀྱི་ཁར་ བརྡ་བརྒྱུད་ལས་སྡེ་ཚུ་དང་ རྒྱང་བསྒྲགས་དང་ རྒྱང་མཐོང་གི་ཐོག་ལས་ ལས་རིམ་གཟིགས་མི་ མི་སེར་ཡོངས་ལུ་ ཧིང་དྭངས་མའི་དཀྱིལ་ལས་རང་ བྱོན་པ་ལེགས་སོ་ཡོད།

༢.
ང་བཅས་རང་ འབྲུག་མི་ཡོངས་ཀྱིས་ བསོད་ནམས་ལས་བརྟེན་ཏེ་ ལུང་བསྟན་ཅན་གྱི་རྒྱལཔོ་ མི་དབང་མངའ་བདག་རིན་པོ་ཆེ་ འཇིགས་མེད་གེ་སར་ རྣམ་རྒྱལ་དབང་ཕྱུག་མཆོག་ གནམ་ལོ་ ས་ཕོ་བྱི་ལོ་ རང་ཟླ་ ༡༠ པའི་ ཚེས་ ༣ སྤྱི་ལོ་ ༢༠༠༨ ཟླ་ ༡༡ པའི་ཚེས་ ༡ ལུ་ གཟའ་སྐར་དགེ་བའི་ཉི་མར་ སྤུངས་ཐང་བདེ་བ་ཆེན་མོའི་ ཕོ་བྲང་ནང་སྦེ་ འབྲུག་བརྒྱུད་འཛིན་གྱི་ རྒྱལ་རབས་ལྔ་པ་གིས་ མ་ཆེན་སྐུ་མདུན་ལས་ དར་སྣེ་ལྔ་བཞེས་པའི་ཤུལ་ལས་  སྤྱི་ཟླ་ ༡༡ པའི་ཚེས་ ༦ ལུ་ དཔལ་ལྡན་འབྲུག་པའི་ མངོན་པར་མཐོ་བའི་ གསེར་ཁྲི་གུར་ཕེབས་ཏེ་ རྒྱལ་པོའི་དབུ་ཞྭ་བཞེས་ཞིནམ་ལས་་ འབྲུག་རྒྱལ་པོ་སྦེ་ བྱོན་ཡོད་མི་དེ་ལུ་ སྤྱི་ཚོགས་ཀྱི་ འཐུས་མི་ཡོངས་ཀྱིས་ དགའ་དད་སྤྲོ་གསུམ་གྱི་སྒོ་ལས་ བཀྲིས་བདེ་ལེགས་ ཞུ་ནི་དང་འབྲེལ་ མི་དབང་མངའ་བདག་རིན་པོ་ཆེ་མཆོག་ གསེར་ཁྲི་གུར་ ཞབས་པད་ ཡུན་དུ་བརྟན་ཏེ་བཞུགས་པའི་ བཀྲིས་རེ་སྨོན་ཡང་ཕུལཝ་ཨིན།

༣.
མི་དབང་མངའ་བདག་རིན་པོ་ཆེ་མཆོག་གི་ སྐུ་བསོད་དབང་ཐང་ལས་བརྟེན་ འབྲུག་རྒྱལ་ཁབ་འདིའི་ མི་སྡེ་དཔལ་འབྱོར་ ཡར་རྒྱས་ཀྱིས་མ་ཚད་པར་ ཆོས་དང་ལམ་སྲོལ་གྱི་ཡར་རྒྱས་ རྒྱལ་ཁབ་དང་མི་སེར་ལུ་ བདེ་ཞིང་སྐྱིད་པའི་ཉི་མ་ སྔར་བ་ལྷགཔ་སྦེ་ ཤར་ཚུགས་པའི་ ཡིད་གཏད་དང་བཅས་པའི་ རེ་སྨོན་ཞུཝ་དང་གཅིག་ཁར་ མི་དབང་མཆོག་གི་ དབུ་ཁྲིད་བཟང་པོའི་འོག་ལུ་ སྤྱི་ཚོགས་ཀྱི་ འཐུས་མི་ཡོངས་ཀྱི་ཧོངས་ལས་འབད་རུང་ དད་དམ་གཙང་མའི་ཐོག་ལས་ མི་དབང་མངའ་བདག་རིན་པོ་ཆེ་མཆོག་གིས་ གནང་མི་གི་ བཀའ་སློབ་བཟང་པོ་ཚུ་ སྤྱི་གཙུག་སྦུགས་ལུ་བསྐྱལ་ཏེ་ ཕྱག་ཞུ་ནི་གི་ རེ་འདུན་དང་བཅས་པའི་ ཁས་བླངས་ཡང་ཕུལཝ་ཨིན།

༤.
ང་བཅས་རའི་ འབྲུག་རྒྱལ་ཁབ་འདི་ སྤྱི་ལོ་ ༡༩༠༧ ལས་ རྒྱལ་བརྒྱུད་ཀྱི་རིང་ལུགས་ དབུ་བརྙེས་ཏེ་ ད་ལྟོ་ཚུན་ཚོད་ཀྱི་བར་ན་ མི་ལོ་གཅིག་བརྒྱ་ འཁོར་ཡོད་པའི་ དུས་སྟོན་རྟེན་འབྲེལ་འདི་ཡང་ སྤྱིར་ ལྷ་ཆོས་སྐྱོང་ སྲུང་མ་ཚུ་གི་ ཐུགས་དང་ནུས་པ་ སྒོས་སུ་ མི་དབང་ཡབ་སྲས་ཚུ་གི་ སྐུ་དང་གྲིབ་མ་དང་ གྲྭ་ཚང་དང་གཞུང་ མི་སྡེ་ཡོངས་ཀྱིས་ ལྷག་བསམ་ གཅིག་སྒྲིལ་གྱི་ཐོག་ལས་ དུས་སྟོན་ མཛད་སྒོའི་ བཅའ་སྒྲིག་གི་ རིམ་པ་ཚུ་ ག་ནི་བ་ རྒྱས་ཤིང་རྒྱསཔ་སྦེ་ མཛད་གནང་མི་གི་ བཀྲིན་ཨིནམ་ལས་བརྟེན་ དུས་སྟོན་མཛད་སྒོའི་ འགོ་འདྲེན་པ་ཡོངས་དང་ ལས་རིམ་ནང་ བཅའ་མར་གཏོགས་མི་ གེ་ར་ལུ་ ང་བཅས་སྤྱི་ཚོགས་ཀྱི་ཁ་ཐུག་ལས་ བཀྲིན་དགའ་ཚོར་དང་ཡིད་ཆེས་ཡོད། 

༥.
རྒྱལ་ཁབ་ནང་ ག་ནི་བ་ རྩ་ཆེ་བའི་ དུས་ཆེན་བརྩི་སྲུང་ཞུ་སར་ མཐུན་བཤེས་ཅན་གྱི་ ཁྱིམ་མཚེས་ རྒྱ་གར་རྒྱལ་ཁབ་ཀྱི་ སྲིད་འཛིན་ ཨམ་ Pratibha Patel མཆོག་དང་ Congress ཚོགས་པའི་ གཙོ་འཛིན་ ཨམ་ Sonia Ghandhi སྲས་སྲོས་ཚུ་གིས་གཙོས་པའི་ འཛམ་གླིང་ རྒྱལ་སྤྱིའི་ རྒྱལ་ཚབ་ཚུ་དང་ གཞན་ སྐུ་མགྲོན་ཡོངས་ཀྱི་ཁ་ལུ་ བརྡ་བརྒྱུད་ལས་སྡེའི་འཐུས་མི་ཚུ་ འབྲུག་གཞུང་གིས་ མགྲོན་བསུ་མཛད་མི་དེ་ལུ་ ཐུགས་ཀྱི་བརྩེ་བ་དང་ སྤྲོ་བའི་ཐོག་ལས་ སྐུ་མགྲོན་སྦེ་ བཅའ་མར་གཏོགས་པར་བྱོན་གནང་མི་དེ་ལུ་ཡང་ ང་བཅས་ སྤྱི་ཚོགས་ཀྱི་ཁ་ཐུག་ལས་ བཀྲིན་དང་དགའ་ཚོར་ཡོད།

༦.
དེ་དང་གཅིག་ཁར་ རྒྱལ་པོའི་ ཁྲི་མངའ་གསོལ་གྱི་ དུས་ཆེན་མཛད་སྒོའི་དོན་ལས་ སྐྱབས་རྗེ་ རྗེ་མཁན་སྤྲུལ་སྐུ་ འཇིགས་མེད་ཆོས་གྲགས་མཆོག་གིས་ དབུ་ཁྲིད་མཛད་དེ་ སློབ་དཔོན་ལྷན་རྒྱས་ལྔ་དང་ གྲྭ་ཚང་ཆོས་ཕྱོགས་ཀྱི་ཁ་ཐུག་ལས་ བཅའ་བསྒྲིགས་ཚུ་ མ་བཏུབ་བཏུབ་སྦེ་ མཛད་གནང་མི་དང་ གཞུང་སྒེར་ལས་སྡེའི་ཁ་ཐུག་ལས་ དགའ་བ་དང་ གུས་བཀུར་ཆེན་པོའི་སྒོ་ལས་ བཅའ་མར་གཏོགས་གནང་སྟེ་ ལས་རིམ་ཚུ་ མཐར་འཁྱོལ་ ཅན་ཅིག་སྦེ་ འགྱོ་ཚུགས་མི་དེ་ལུ་ ངལ་རངས་དང་བཅས་པའི་ བཀྲིན་དགའ་ཚོར་ཡོད། གསེར་ཁྲི་མངའ་གསོལ་གྱི་ལས་རིམ་དེ་ཚུ་ མཐར་འཁྱོལ་ཅན་སྦེ་ བྱུང་ཚུགས་མི་དེ་ཡང་ ང་བཅས་རའི་ དྲིན་ཅན་གྱི་ཕམ་ མི་དབང་འཇིགས་མེད་སེང་གེ་དབང་ཕྱུག་མཆོག་གི་ ལམ་སྟོན་དང་འཁྲིལ་ མི་རྗེ་བློན་ཆེན་གྱིས་ དབུ་ཁྲིད་ལེགས་ཤོམ་སྦེ་མཛད་གནང་མི་གི་ གྲུབ་འབྲས་ཅིག་ཨིན་ཟེར་ཞུ་ནི། 

༧.
 སྤྱི་ཟླ་ ༡༡ པའི་ ཚེས་ ༡༥ ལུ་ མི་དབང་ མངའ་བདག་རིན་པོ་ཆེའི་ཞབས་ལས་ སྐྱབས་རྗེ་ རྗེ་མཁན་ ཁྲི་ཟུར་རིན་པོ་ཆེ་མཆོག་དང་ རྒྱལ་ཡུམ་སྐུ་བགྲེས་ ཨ་ཞེ་སྐལ་བཟང་ཆོས་སྒྲོན་ དབང་ཕྱུག་མཆོག་ལུ་ མངའ་བདག་དཔལ་གྱི་ འཁོར་ལོའི་ རྟགས་མ་གནང་མི་དེ་དང་། སྤྱི་ཟླ་ ༡༢ པའི་ ཚེས་ ༡༧ རྒྱལ་ཡོངས་ དུས་ཆེན་གྱི་ཉིམ་ལུ་ མི་རྗེ་བློན་ཆེན་ འཇིགས་མེད་འོད་ཟེར་འཕྲིན་ལས་དང་ མི་རྗེ་ཁྲིམས་སྤྱི་བློན་པོ་ བསོད་ནམས་སྟོབས་རྒྱས་གཉིས་ལུ་ འབྲུག་དབང་རྒྱལ་གྱི་ རྟགས་མ་གནང་མི་དེ་དང་ བཙག་འཐུའི་ ལྷན་འཛིན་སྤྱི་ཁྱབ་ དྲག་ཤོས་ཀུན་བཟང་དབང་འདུས་ ངན་ལྷད་ བཀག་བསྡོམ་ལྷན་ཚོགས་ཀྱི་ཁྲི་འཛིན་ ཨམ་ གནས་བརྟན་བཟང་མོ་ དྲུང་ཆེན་ དྲག་ཤོས་པདྨ་དབང་ཕྱུག་ དྲུང་ཆེན་ དྲག་ཤོས་པདྨ་དབང་ཆེན་ཚུ་ལུ་ འབྲུག་ཐུགས་སྲས་ཀྱི་ རྟགས་མ་གནང་མ་དེ་ལུ་ ང་བཅས་ སྤྱི་ཚོགས་ཀྱི་ཧོངས་ལས་ ཡིད་ཆེས་དང་བཅས་པའི་ བཀྲིས་བདེ་ལེགས་ཞུ་ནི། 

༨.
སྤྱི་ཟླ་ ༡༢ པའི་ ཚེས་ ༥ ལུ་ མི་དབང་མངའ་བདག་རིན་པོ་ཆེའི་ཞབས་ལས་ མི་སེར་ལུ་ དབང་ཆ་གནང་མི་གི་བརྡ་མཚོན་ཆེད་དུ་ སྤྱི་ཚོགས་ཀྱི་འཐུས་མི་ཚུ་ལུ་ ཐུགས་གཏད་དང་ཡིད་ཆེས་ཀྱི་ཐོག་ལས་ དཔའ་རྟགས་གནང་མི་དེ་ དབང་ཆ་དང་སྟོབས་ཤུགས་ཀྱི་དོན་ལུ་མེན་པར་ སྤྱི་ཚོགས་ཀྱི་འཐུས་མི་ཚུ་གིས་ རང་སོའི་ལཱ་དང་འགན་ཁུར་ཚུ་ སེམས་ཁར་དྲན་ནི་གི་དོན་ལུ་ཨིན་ཟེར་ བཀའ་སློབ་བཟང་པོ་གནང་མི་དེ་ ང་བཅས་རང་ སྤྱི་ཚོགས་ཀྱི་ འཐུས་མི་ཚུ་གིས་ སེམས་ཁར་བསྐྱལ་ཏེ་ ཕྱག་ལཱ་མཛད་གནང་པའི་རེ་བ་ཡོད།

༩.
དེ་མ་ཚད་ མི་དབང་མཆོག་གིས་ ཁྲི་མངའ་གསོལ་གྱི་གསུང་བཤད་ནང་ལུ་ འདྲ་མཉམ་དང་དྲང་བདེན་གྱི་ཐོག་ལས་ ཕྱག་ལཱ་མཛད་དགོཔ་ ཁག་ཆེ་བའི་སྐོར་ལས་གསུང་མི་དེ་ གཞུང་སྐྱོང་ཚོགས་པ་ འབྲུག་ཕུན་སུམ་ཚོགས་པ་གི་ ལྟ་བ་ངོ་མ་ཅིག་ཨིནམ་བཞིན་དུ་ ང་བཅས་ འབྲུག་གཞུང་གི་ལྷན་སྡེ་གསུམ་གྱི་ཁ་ཐུག་ལས་ མི་དབང་མངའ་བདག་རིན་པོ་ཆེའི་ཐུགས་ཀྱི་དགོངས་པ་དང་ རྩ་ཁྲིམས་ཆེན་མོའི་དགོངས་དོན་ལས་མ་འགལ་བར་ ཕྱག་ཞུ་བ་ཅིན་ འབྲུག་མི་ཡོངས་ཀྱི་དགའ་སྐྱིད་དང་ དཔལ་འབྱོར་གོང་འཕེལ་གྱི་རེ་དོན་ཚུ་ ཚུལ་བཞིན་དུ་ འགྲུབ་ཚུགས་ནི་ཨིན་མས། 

༡༠.
རྒྱལ་ཡོངས་ དགའ་སྐྱིད་དཔལ་འཛོམས་ཀྱི་ དམིགས་ཡུལ་འགྲུབ་ཐབས་ལུ་ ན་གཞོན་ ལཱ་གཡོག་མ་ཐོབ་པའི་ དཀའ་ངལ་དང་ དབུལ་ཕོངས་ཀྱི་དཀའ་ངལ་ བསལ་དགོཔ་ཡོད་མི་ཚུ་ འཆར་གཞི་ ༡༠ པའི་ནང་འཁོད་ བསལ་ཐབས་ཀྱི་འཆར་གཞི་ཚུ་ཡང་ གཞུང་སྐྱོང་ཁ་ཐུག་ལས་ ཕྱག་ལཱ་ཚུ་ བརྩོན་ཤུགས་བསྐྱེད་དེ་ མཛད་དགོཔ་འདི་ ག་ནི་བ་ཁག་ཆེ།

༡༡.
དཔལ་འབྱོར་གོང་འཕེལ་གྱི་ ཕྱག་ལཱ་ཚུ་ ཚུལ་བཞིན་དུ་ འགྲུབ་དགོ་པ་ཅིན་ བལྟ་བཤལ་གྱི་ལས་རིམ་དང་ གློག་མེའི་འཕྲུལ་ཁང་ཚུ་ ག་དེ་མང་མང་ གོང་འཕེལ་ གཏང་དགོཔ་ཡོདཔ་བཞིན་དུ་ རྒྱ་གར་གྱི་ནུས་ཤུགས་བློན་པོ་ཡང་ ང་བཅས་རའི་ རྒྱལ་ཁབ་ནང་ བྱོན་ཞིནམ་ལས་ གློག་མེ་མེ་གཱ་ཝཊི་ ༡༠༠༠༠/-(ཆིག་ཁྲི) ལྷགཔ་ཅིག་ བཏོན་ནི་གི་སྐོར་ལས་ གསུང་གྲོས་གནང་ཡོད་མི་དང་བསྟུན་ ཕྱག་ལཱ་ཚུ་ ཤུགས་བཏོན་མཛད་དགོཔ་ ཧ་ཅང་གིས་གལ་ཆེ། 

༡༢.
འབྲུག་ཕུན་སུམ་ཚོགས་པ་གི་ གཞུང་སྐྱོང་གི་དམིགས་ཡུལ་ ལེ་ཤ་ཡོད་པའི་ནང་ལས་ ཁག་ཆེ་ཤོས་ངོ་མ་ར་ འཆར་གཞི་ ༡༠ པའི་ནང་འཁོད་ རྒེད་འོག་ལྟེ་བ་ཆ་མཉམ་ནང་ འགྲུལ་འཁོར་ལམ་ བཏོན་ཚརཝ་འབད་ནི་དང་། གཡུས་སྒོ་ཆ་མཉམ་ནང་ གློག་མེ་གིས་ ཁྱབ་ཚུགསཔ་འབད་ནི་ ས་གོ་གཅིག་གི་ནང་ལས་ མཐུན་རྐྱེན་ཆ་ཚང་ འཐོབ་ཚུགསཔ་བཟོ་ནི་གི་ འཆར་གཞི་ཡོད་མི་ཚུ་ མི་སེར་ཡོངས་ཀྱིས་ མ་མཁྱེནམ་མེདཔ་ལས་ ང་བཅས་རང་ལུ་ཕོག་པའི་ འགན་ཁུར་ངོ་མ་ཅིག་སྦེ་ ཡར་སོངམ་ལས་བརྟེན་ གཞུང་གི་ཧོངས་ལས་ དེ་དང་བསྟུན་པའི་ གྲུབ་འབྲས་བཏོན་ཚུགསཔ་སྦེ་ མཛད་ནི་འདི་ཡང་ གནམ་མེད་ས་མེད་ཁག་ཆེ།  

༡༣.
དེ་གི་ནང་དོན་ཉིད་ལས་ འཛིན་སྐྱོང་གི་གཙོ་འཛིན་ མི་རྗེ་བློན་ཆེན་གྱིས་ ངན་ལྷད་ལུ་ དང་འདོད་རྩ་ལས་མེདཔ་ (Zero Trolence) ཟེར་ གསལ་བཤད་གནང་མི་དང་འཁྲིལ་ཏེ་འབད་ ཞི་དྲག་གཞུང་སྒེར་གྱི་ ཕྱག་ལཱ་གནང་མི་ཚུ་དང་ མི་སེར་ཡོངས་ཀྱིས་ རྩ་ཁྲིམས་ཆེན་མོའི་ རྩ་ཚན་ ༧ པ་ གཞི་རྟེན་ཐོབ་དབང་དང་ ཁྲིམས་ལུགས་དང་འཁྲིལ་ཏེ་ (Due Process Law) ཕྱག་ལཱ་གནང་མི་དེ་ལུ་ ང་བཅས་ཁྲིམས་བཟོའི་ཁ་ཐུག་ལས་ རྒྱབ་སྐྱོར་ཧྲིལ་བུམ་ཕུལ་ནི་ཨིན།  

༡༤.
ང་བཅས་རའི་ རྒྱལ་ཁབ་ནང་ དམངས་གཙོའི་ རྩ་ཁྲིམས་ཅན་གྱི་ རྒྱལ་པོའི་གཞུང་འདི་ གཞི་བཙུགས་འབད་དེ་ དུས་ཡུན་ གངམ་ མ་སོངམ་ལས་བརྟེན་ རྒྱལ་ཁབ་ཀྱི་ དམངས་གཙོའི་ལམ་ལུགས་དེ་ བརྟན་ཏོག་ཏོ་དང་ སྒྲིང་སྒྲིང་སྦེ་ བཟོ་ནི་གི་དོན་ལུ་ གཞན་ ཁྱིམ་མཚེས་ རྒྱལ་ཁབ་ཚུ་ནང་ དམངས་གཙོའི་རིང་ལུགས་ འགོ་བཙུགས་ཏེ་ ལོ་ངོ་ མང་རབས་ཅིག་ ཡར་སོང་མི་ཚུ་ལས་ ཁོང་གི་ཉམས་མྱོང་ཚུ་ཡང་ ལྷབ་དགོཔ་ ཁག་ཆེཝ་ལས་བརྟེན་ ཚོགས་དཔོན་ ང་རང་གིས་གཙོས་པའི་ སྤྱི་ཚོགས་ཀྱི་འཐུས་མི་དག་པ་ཅིག་གིས་ རྒྱ་གར་གྱི་ ཚོགས་ཁང་གོང་འོག་གཉིས་དང་ ཕྱི་རྒྱལ་ དྲེན་མཱཀ་གི་ སྤྱི་ཚོགས་ནང་ བལྟ་སྐོར་སོང་སྟེ་ སྤྱི་ཚོགས་དང་འབྲེལ་བའི་ བྱ་རིམ་ཚུ་གི་སྐོར་ལས་ ཕན་ཐོགས་ཅན་གྱི་ གསུང་གྲོས་ཚུ་ཡང་གནང་སྟེ་ཡོད་པའི་ཁར་ འཐུས་མི་ལ་ལོ་གིས་ རྒྱལ་ཁབ་གཞན་ཁ་ལས་ཕར་ ཞལ་འཛོམས་དང་ ལྟ་སྐོར་ཚུ་ནང་ལས་ཐོབ་པའི་ ཉམས་མྱོང་དང་ རིག་ཤེས་ཚུ་གིས་ ང་བཅས་རའི་ སྤྱི་ཚོགས་གསརཔ་འདི་ནང་ ཕན་ཐོགས་འབྱུང་འོང་། 

༡༥.
ཁྱེད་རང་ ཆེད་བསྟོད་ཅན་གྱི་ འཐུས་མི་ཚུ་ག་ར་ རང་རང་སོ་སོའི་ འདེམས་ཁོངས་ནང་ལས་ཕར་ མི་སེར་ཚུ་དང་ མཉམ་ཅིག་ཕྱད་པར་ བྱོན་ཏེ་ཡོད། དེ་གི་སྐབས་སུ་ རང་སོའི་ འདེམས་ཁོངས་འོག་གི་ མི་སེར་ཚུ་ལས་ དཀའ་ངལ་ཚུ་ ག་དེ་སྦེ་རང་ཡོད་ག་ སྔར་བ་ལྷགཔ་སྦེ་ མཁྱེན་ཚུགས་ཚུགསཔ་ འོང་མནོ་བའི་རེ་བ་ཡོད།

༡༦.
ད་རེས་ཀྱི་ སྤྱི་ཚོགས་ཀྱི་ ཚོགས་ཐེངས་ ༢ པ་འདི་ནང་ ཁྱེད་རང་ སྤྱི་ཚོགས་ཀྱི་འཐུས་མི་ཚུ་དང་ རྫོང་ཁག་ ཚོགས་འདུ་ཚུ་ནང་ལས་ འབྱོར་བའི་གྲོས་གཞི་ཚུ་ ག་བསྡུར་རྐྱབ་སྟེ་སྦེ་ ཡར་རྒྱས་གོང་འཕེལ་དང་འབྲེལ་བའི་ གྲོས་གཞི་ཚུ་ འབྲེལ་ཡོད་ལྷན་ཁག་ཚུ་ནང་ ཕུལ་ཏེ་ཡོདཔ་བཞིན་དུ་ ལྷན་ཁག་ཚུ་གི་ཁ་ཐུག་ལས་ ག་འདེ་མགྱོགས་མགྱོགས་སྦེ་ ཕྱག་ལཱ་མཛད་གནང་དགོཔ་འདི་ ཧ་ཅང་གིས་གལ་ཆེ།

༡༧.
རྒྱལ་ཁབ་ ཡར་རྒྱས་ཀྱི་འགྱུར་བ་དང་ དམངས་གཙོའི་ གཞུང་གི་ལམ་ལུགས་དང་བསྟུན་ ང་བཅས་རའི་ མི་སྡེ་ལུ་ རྒྱབ་སྐྱོར་མཛད་མི་ ལྷན་ཁག་དང་ ལས་ཁུངས་ ལས་འཛིན་ ལས་ཚོགས་ཚུ་ནང་གི་ བྱ་སྒོ་སྐྱོང་ནི་དང་ ང་བཅས་རའི་ རྒྱལ་ཁབ་ཀྱིས་ ཕྱིའི་རྒྱལ་ཁབ་ཀྱི་ལས་སྡེ་ཚུ་དང་ འབྲེལ་བ་འཐབ་ནི་གི་དོན་ལུ་དང་ གཞུང་དང་མི་སེར་ལུ་ ཕྱག་ལཱ་ག་ཅི་རང་མཛད་རུང་ ཁྲིམས་དང་འཁྲིལ་ཏེ་ འབད་དགོཔ་ཁག་ཆེཝ་ཡོདཔ་བཞིན་དུ་ གཡུག་པ་བཤེད་སའི་ ཁྲིམས་ལུགས་ཚུ་ ངེས་པར་གྱིས་ དགོཔ་ཁག་ཆེཝ་ལས་བརྟེན་ ད་རེས་ཀྱི་ ཚོགས་ཐེངས་འདི་ནང་ལས་ གསུང་གྲོས་གནང་སྟེ་ ཆ་འཇོག་མཛད་ནི་གི་དོན་ལུ་ ལྷོད་པའི་ དཔྱད་ཡིག་ཚུ་ཡངཿ 

༡)
འབྲུག་རྒྱལ་གཞུང་ཁྲིམས་སྲུང་དཔྱད་ཡིག། 

༢)
འབྲུག་གི་བཙོན་ཁང་དཔྱད་ཡིག།

༣)
འབྲུག་གི་ཕྱགས་སྙིགས་སྔོན་འགོག་དང་ འཛིན་སྐྱོང་གི་དཔྱད་ཡིག།

དེ་དང་འདྲཝ་སྦེ་ རྒྱལ་སྤྱིའི་ མཐུན་གྲོས་ཁག་གསུམ་ ཡོད་མི་དེ་ཡངཿ

༡)
ལྷོ་ཨེ་ཤི་ཡ་ ལུང་ཕྱོགས་ཀྱི་ གནས་ཚད་ ལས་ཚོགས་ གཞི་བཙུགས་ཀྱི་གན་ཡིག།

༢)
ཨཕ་ གཱནསི་ཐཱན་ མི་སེར་རྒྱལ་ཁབ་འདི་ སཱཕ་ཏ་ གི་གྲལ་ཁར་ འཛུལ་ནི་གི་ཆིངས་ཡིག།

༣)
ལྷོ་ཨེ་ཤི་ཡ་ ལུང་ཕྱོགས་ མཐུན་འབྲེལ་ཚོགས་པའི་ གོ་འཕེལ་མ་དངུལ་གྱི་ ཐོབ་དབང་ཁྲིམས་ཡིག་ (CHARTER) ཚུ་ཡང་ གསུང་གྲོས་གནང་སྟེ་ ཆ་འཇོག་མཛད་གནང་དགོཔ་ཡོད།

༡༨.
ང་བཅས་རང་ སྤྱི་ཚོགས་ཀྱི་ འཐུས་མི་ཚུ་ མི་སེར་གྱི་སྐུ་ཚབ་སྦེ་ འགན་ཁུར་འབག་སྟེ་ ཁོང་གི་རེ་བ་དང་འཁྲིལ་ འདེམས་ཁོངས་ནང་གི་ དཀའ་ངལ་ཚུ་གཟིགས་ཏེ་ སྤྱི་ཚོགས་ནང་ ཞུ་བ་ཕུལ་ཞིནམ་ལས་ མི་སེར་ལུ་ ཕན་གྲོགས་འབད་ནི་དང་ རྒྱལ་ཁབ་ནང་ གལ་ཆེ་བའི་ ཁྲིམས་ལུགས་དང་ སྲིད་བྱུས་བརྩམ་ནི་ སྔར་གྱི་ བཅའ་ཁྲིམས་ཚུ་ བསྐྱར་ཞིབ་འབད་དེ་ དུས་མཐུན་བཟོ་ནི་དང་ ཁྲིམས་བཟོའི་ལྷན་སྡེ་ལས་ ཁྲིམས་ཚུ་བརྩམས་ཏེ་ ལག་ལེན་འཐབ་ནི་གི་ ཆ་འཇོག་གྲུབ་ཡོད་མི་ཚུ་ འབྲེལ་ཡོད་ལྷན་སྡེ་དང་ ལས་ཁུངས་ཁག་གིས་ ཁྲིམས་ཀྱི་དགོངས་དོན་དང་ ཁྱབ་ཚད་དང་བསྟུན་ ལག་ལེན་ འཐབ་མི་འཐབ་ཀྱི་ ལྟ་རྟོག་འབད་ནི་ཚུ་ ཨིནམ་བཞིན་དུ་ མི་མང་གི་ སྤྱན་ལུ་ཡང་ བཙག་འཐུ་ལས་གྲུབ་པའི་ འཐུས་མི་དེ་ཚུ་ མི་སྡེའི་འགོ་ཁྲིདཔ་ ཨིན་པའི་ཁར་ ཁོང་གི་ཐོབ་དབང་དང་ དལ་དབང་འདི་ཚུ་ སྲུང་སྐྱོབ་འབད་ཚུགས་མི་ ཨིནམ་མ་ཚད་ ང་བཅས་ མི་སེར་གྱི་ སྐྱིད་སྡུག་བསལ་མི་ཡང་ ཨིནམ་སྦེ་ མཐོང་དོ་ཡོདཔ་བཞིན་དུ་ ང་བཅས་རའི་ ཧོངས་ལས་འབད་རུང་ དེ་དང་བསྟུན་པའི་གི་ ཕྱག་ཞུ་དགོཔ་འདི་ ག་ནི་བ་གལ་ཆེ། 
༡༩.
ཁྱེད་རང་ ཆེད་བསྟོད་ཅན་གྱི་ འཐུས་མི་ཚུ་གིས་ རྒྱབ་སྐྱོར་དང་ཕན་གྲོགས་ལས་བརྟེན་ འབྲུག་གི་སྤྱི་ཚོགས་དང་པའི་ ཚོགས་ཐེངས་དང་པ་འདི་ཡང་ དུས་ཡུན་རིང་སྟེ་འབད་རུང་ འབྲུག་གི་རྩ་ཁྲིམས་ཆེན་མོ་གིས་གཙོས་པའི་ ཁག་ཆེ་བའི་ བཅའ་ཁྲིམས་ ཁག་དག་པ་ཅིག་ཡང་ ཆ་འཇོག་གནང་སྟེ་ ཚོགས་ཐེངས་འདི་ གྲུབ་འབྲས་ཅན་ཅིག་སྦེ་ བྱུང་སྟེ་ཡོད། 
༢༠.
དེ་བཞིན་དུ་ ད་རེས་ཀྱི་ ཚོགས་ཐེངས་འདི་ཡང་ ཚོགས་པ་དམངས་ཀྱིས་ རྒྱབ་སྐྱོར་དང་ཕན་གྲོགས་ལུ་བརྟེན་ཏེ་ མཐར་འཁྱོལ་ཅན་སྦེ་ འགྲོལ་གནང་ཚུགས་པའི་ རེ་བ་དང་སྨོན་ལམ་ཡོད།

༢༡.
ད་མཇུག་རང་ གཟིགས་གནང་པར་བྱོན་མི་ མི་དབང་ སྐུ་འཁོར་ལྷན་རྒྱས་ཚུ་དང་ གཞུང་འབྲེལ་གྱི་ ཆེས་མཐོའི་སྐུ་མགྲོན་ རྒྱལ་སྤྱི་ ལས་སྡེའི་སྐུ་མགྲོན་ཚུ་ ག་ར་ ཐུགས་འཚེར་བ་ལུ་ མ་གཟིགས་པར་ ཚོགས་འདུ་ འགོ་བཙུགས་ཀྱི་ རྟེན་འབྲེལ་འདི་ནང་ བྱོན་གནང་མི་དེ་ལུ་ ཚོགས་དཔོན་ ང་རང་དང་ འཐུས་མི་ཚུ་གི་ཧོངས་ལས་ བཀྲིན་དགའ་ཚོར་ཡོད།

ང-
མི་དབང་མཆོག་གི་གསུང་བཤད་ལུ་ བཀྲིན་ལེགས་སོའི་ཞུ་བ།

༡.
མི་རྗེ་ བློན་ཆེན་ འཇིགས་མེད་འོད་ཟེར་འཕྲིན་ལས་ཀྱིས་ཞུ་བ།

ང་བཅས་རའི་སྤྱི་ནོཪ་དམ་པ་མི་དབང་མངའ་བདག་རིན་པོ་ཆེ་མཆོག་ གསེར་ཁྲི་མངའ་གསོལ་མཛད་དེ་ རྒྱལཔོ་རིམ་བྱོན་གྱི་རྟེན་འབྲེལ་དབུ་ཞྭ་བཞེས་ཏེ་ རྟེན་འབྲེལ་བརྩི་སྲུང་ཞུ་ཚར་བའི་ཤུལ་ལུ་ ད་རེས་ སྤྱི་ཚོགས་དང་པའི་ཚོགས་ཐེངས་ ༢ པ་འགོ་བཙུགས་ཀྱི་རྟེན་འབྲེལ་ནང་བྱོན་གནང་མི་འདི་ལུ་ གཞུང་སྐྱོང་ཚོགས་པའི་འཐུས་མི་ཚུ་དང་ རྒྱལ་གཞུང་གི་ཁ་ཐུག་ལས་ བཀྲིས་བདེ་ལེགས་དང་བྱོན་པ་ལེགས་སོ་ཞུ་ནི་དང་འབྲེལ་ མི་དབང་མངའ་བདག་རིན་པོ་ཆེ་བཆོག་གིས་ ཐུགས་རིག་རྣམ་པར་བཀྲ་བའི་སྒོ་ལས་ བཅུད་ཅན་གྱི་བསླབ་སྟོན་བཟང་པོ་ཚུ་ གསུང་གནང་མི་དེ་གིས་ ཧ་ཅང་གིས་ གལ་ཆེ་བའི་གསུང་གྲོས་གནངམ་ད་ ཕན་ཐོགས་སྦོམ་སྦེ་རང་བྱུང་ཡི་ཟེར་ཞུ་ནི་དང་ དམངས་གཙོའི་རིང་ལུགས་འདི་ དབུ་བརྙེས་ཞིནམ་ལས་ཚུར་ གསུངས་གནང་མི་བཀའ་སློབ་བཟང་པོ་ཚུ་ ང་བཅས་ཀྱིས་ དམིགས་གཏད་འབད་དེ་ མི་དབང་མཆོག་གི་ཐུགས་དགོངས་འགྲུབ་མ་ཚུགསཔ་ཅིག་ མི་འོང་ནི་གི་རེ་བ་ཡོད་ལུགས་ཞུ་བའི་ཁར་ ཡེ་ཤེས་དང་ཤེས་རབ་ཀྱི་ཐོག་ལས་ བཀའ་སློབ་བཟང་པོ་ གསུངས་གནང་མི་ལུ་ བཀྲིན་ཤིན་ཏུ་ནས་ཆེ་ཟེར་ཞུ་ཡི།
༢.
རྒྱལ་ཡོངས་ཚོགས་སྡེའི་ཁྲི་འཛིན་གྱིས་ཞུ་བ།

གསེར་ཁྲི་མངོན་པར་མཐོ་བའི་གུར་ དབུ་བཞུགས་མཛད་གནང་མི་ མི་དབང་མངའ་བདག་རིན་པོ་ཆེ་ དཔལ་འཇིགས་མེད་གེ་སར་རྣམ་རྒྱལ་དབང་ཕྱུག་མཆོག་ རྒྱལ་ཁབ་ནང་ཁག་ཆེ་བའི་ཕྱག་འགན་དང་ཐུགས་འགན་ཚུ་ བསམ་གྱིས་མི་ཁྱབ་པར་ སྐུ་རྒྱབ་ལུ་བཤོལ་གནང་སྟེ་ འབྲུག་གི་སྤྱི་ཚོགས་དང་པའི་ཚོགས་ཐེངས་གཉིས་པ་ འགོ་བཙུགས་རྟེན་འབྲེལ་གྱི་མཛད་རིམ་ནང་བྱོན་གནང་མི་ལུ་ སྤྱིར་ འབྲུག་པའི་མི་སེར་ཡོངས་དང་ ལྷག་པར་དུ་ སྤྱི་ཚོགས་ཀྱི་འཐུས་མི་ཡོངས་ཀྱི་ཁ་ཐུག་ལས་ ལུས་ངག་ཡིད་གསུམ་གུས་པའི་སྒོ་ལས་ ཧིང་དྭངས་མའི་དཀྱིལ་ལས་རང་ བཀྲིན་དགའ་ཚོར་ཞུ་ནི་དང་གཅིག་ཁར་ སྤྱི་ལོ་ ༢༠༠༨ ཀྱི་ལོ་འདི་ འབྲུག་མི་ཡོངས་ཀྱི་སྤྱི་མཐུན་བསོད་ནམས་ལས་གྲུབ་པའི་ མི་དབང་གདུང་བརྒྱུད་ལྔ་པ་མཆོག་ གཟི་བརྗིད་མངོན་པར་མཐོ་བའི་ གསེར་ཁྲི་གུར་བྱོན་པའི་ལོ་ཁྱད་འཕགས་ཅན་ཅིག་ཨིནམ་ལས་ ང་བཅས་རང་ མི་སེར་ཆེ་འབྲིང་ཆུང་གསུམ་ག་རགི་ དགའ་སྐྱིད་དཔལ་དང་ལྡན་པའི་འབྲུག་གི་རྒྱལ་ཁབ་ནང་ དྲིན་ཅན་གྱི་རྒྱལ་པོ་ མི་དབང་མཆོག་ལུ་ དད་པ་དང་དམ་ཚིག་འགྱུར་བ་མེད་པའི་སྒོ་ལས་ ཕྱག་ཕྱིད་ཞུ་ནིའི་ཁས་བླངས་ཕུལ་ཡི།
དེ་དང་འདྲཝ་སྦེ་ སྤྱི་ལོ་ ༡༩༠༧ ཟླ་ ༡༢ པའི་ཚེས་ ༡༧ ལུ་ གོང་ས་ཨྱོན་དབང་ཕྱུག་མཆོག་གིས་ ང་བཅས་རའི་རྒྱལ་ཁབ་ཀྱི་ལྷ་མི་སྲིད་སྡེ་ག་ར་གཅིག་ཁར་བསྡུས་ཏེ་ རྒྱལ་ཁབ་གཅིག་ལུ་ ཁྲིམས་གཅིག་དང་རྒྱལཔོ་གཅིག་སྦེ་མཛད་གནང་སྟེ་ ད་རེས་ མི་ལོ་ཆིག་བརྒྱ་འཁོར་བའི་དུས་སྟོན་ཁྱད་པར་འཕགས་པའི་ལོ་ཅིག་ཨིནམ་ལས་ ང་བཅས་འབྲུག་པའི་མི་སེར་ཡོངས་ཀྱི་རྒྱུད་ལུ་ ནམ་ཡང་བྱུང་མ་མྱོང་བའི་རྒྱལ་རབས་གསར་པ་ཅིག་ཨིན་པས་ཟེར་ཞུ་དགོ་མི་དེ་ཡང་ ང་བཅས་རའི་རྒྱལ་པོ་དང་གཞུང་ དེ་ལས་ འབངས་མི་སེར་གྱི་བར་ན་ ཐ་དམ་ཚིག་དང་ལས་རྒྱུ་འབྲས་ཚུ་ ག་དེམ་ཅིག་དམ་ཟབ་ཡོདཔ་ཨིན་ན་ དེ་བཟུམ་གྱི་རྟེན་འབྲེལ་བརྩི་སྲུང་དང་ དགའ་སྟོན་རྟེན་འབྲེལ་གྱི་སྐབས་ལུ་ཤེས་ཚུགས་པས་ཟེར་ཞུ་ཡི། 

ད་རེས་འགོ་ཐོག་གཞི་འཛུགས་གནང་མི་ རྩ་ཁྲིམས་ཅན་གྱི་དམངས་གཙོའི་རྒྱལ་བརྒྱུད་ཀྱི་རིང་ལུགས་འདི་ འཛམ་གླིང་ཡོངས་ལུ་ དཔེའི་རྒྱན་དུ་སྦྱར་ཚུགས་པའི་སྲོལ་བཟང་པོ་ཅིག་འགྱུར་ནི་ལུ་ ཅི་ཤེས་གང་ལྕོགས་ཀྱི་ཐོག་ལས་ ཕྱག་ཕྱིད་ཞུ་ནི་དང་ མི་དབང་མཆོག་གིས་ ཐུགས་བརྩེའི་བཀའ་སློབ་བཟང་པོའི་གསུང་བཤད་གསེར་གྱི་ཐིག་པ་འདི་ ང་བཅས་འཐུས་མི་ཡོངས་ཀྱི་སེམས་ཀྱི་རྒྱ་མཚོའི་ནང་ལུ་ ནམ་ཡང་སྐམ་ནི་མེད་པར་ དུས་རྒྱུན་དུ་སེམས་ཁར་བསྐྱེད་དེ་ཕྱག་ཕྱིད་ཞུ་ནི་གི་ ཁས་བླངས་དམ་བཅའ་ཕུལ་ཡི།
༣.
ལྡོག་ཕྱོགས་ཚོགས་པའི་འགོ་ཁྲིདཔ་གིས་ཞུ་བ།
ད་རེས་ མི་དབང་མངའ་བདག་རིན་པོ་ཆེ་མཆོག་ རྒྱལ་ཁབ་ཀྱི་ཕྱག་ལས་ མང་རབས་ཅིག་ཡོད་རུང་ སྤྱི་ཚོགས་དང་པའི་ཚོགས་ཐེངས་ ༢ པའི་ནང་བྱོན་གནང་སྟེ་ མཁྱེན་རྒྱ་ཆེ་བའི་འོད་ཟེར་གྱིས་ སྤྱི་ཚོགས་ཀྱི་འཐུས་མི་ཡོངས་ལུ་ཁྱབ་གནང་མི་ལུ་ ཧིང་གི་དཀྱིལ་ལས་རང་ བཀྲིན་དགའ་ཚོར་ཞུཝ་ད་འབྲེལ་ དུས་ཅི་ མི་དབང་མཆོག་གིས་ ཞབས་དྲུང་རིན་པོ་ཆེ་སྐུ་དངོས་བཞུགསཔ་ད་འདྲ་བའི་མ་ཆེན་སྐུ་མདུན་ལས་ དར་སྣ་ལྔ་བཞེས་པའི་ཤུལ་ལུ་ གཟི་བརྗིད་ཆེ་བའི་དབུ་ཞྭ་བྱ་རོག་གདོང་ཅན་བཞེས་ཏེ་ ལུང་བསྟན་ཅན་གྱི་འབྲུག་རྒྱལ་ལྔ་པ་འབད་མཛད་གནང་མི་ལུ་ བཀྲིས་བདེ་ལེགས་ཞུཝ་མ་ཚད་ ལུང་བསྟན་གྱི་རྒྱལ་པོ་ཟེར་ཞུ་དགོ་མི་དེ་ཡང་ མི་དབང་མཆོག་ ཁྲི་མངའ་གསོལ་མཛད་པའི་སྐབས་ ང་བཅས་རའི་རྒྱལ་ཁབ་ནང་ ཞི་བདེ་དང་དགའ་སྐྱིད་ སྲུང་སྐྱོབ་སྒྲིང་སྒྲིང་སྦེ་ཡོད་པའི་དུས་སྐལ་བཟང་པོ་སྐབས་ལུ་ ཡབ་རྗེ་དམ་པ་མཆོག་གིས་ ཐུགས་བློས་བཏང་སྟེ་ དབུ་ཞྭ་བྱ་རོག་གདོང་ཅན་འདི་ རྒྱལ་སྲས་ལུ་གནང་མི་དེ་གིས་ ལུང་བསྟན་གྱི་རྒྱལ་པོ་ཟེར་ཞུ་དགོཔ་དེ་ཨིན་ཟེར་ཞུ་ཡི།
ང་བཅས་རའི་མངའ་བདག་རྒྱལ་པོ་མཆོག་ གསེར་ཁྲིར་མངའ་གསོལ་མཛད་དེ་ བདུན་ཕྲག་གསུམ་དེ་ཅིག་ལས་མ་སོང་རུང་ རྒྱལ་པོའི་ཕྱག་འགན་བཞེས་ཏེ་ ལོ་ངོ་གཉིས་སོང་ཡོད་པའི་ནང་འཁོད་ དམངས་གཙོའི་རིང་ལུགས་འདི་ ལེགས་ཤོམ་སྦེ་བཙུགས་གནང་སྟེ་ རྩ་ཁྲིམས་ཆེན་མོ་དང་སྦྲགས་ འབྲུག་པའི་མི་སེར་ལུ་ དབང་ཚད་གནངམ་མ་ཚད་ རྒྱལ་ཁབ་དང་མི་སེར་ལུ་ འཕྲལ་ཕུགས་གཉིས་ལུ་ཕན་པའི་ཕྱག་ལས་ སྦོམ་སྦེ་མཛད་ཡོད་ཟེར་ཞུ་ཡི།
དེ་མ་ཚད་ མི་དབང་འབྲུག་རྒྱལ་བཞི་པ་མཆོག་གི་མཛད་རྒྱ་བཟང་པོའི་སྙན་གྲགས་འདི་ འཛམ་གླིང་ནང་ ཆོས་ཀྱི་རྒྱལ་པོ་ངོ་མ་གཅིག་སྦེ་ཁྱབ་ཡོདཔ་མ་ཚད་ རྒྱལ་ཁབ་མང་ཤོས་ཅིག་གི་དབུ་ཁྲིདཔ་ཚུ་གིས་ དཔེ་བཟང་པོ་དེ་ འབྲུག་རྒྱལ་བཞི་པ་མཆོག་ལུ་བལྟཝ་ཨིན་པའི་དྲན་གསལ་དང་ འབྲུག་རྒྱལ་ཁབ་ནང་ ཕན་རླབས་ཆེ་བའི་མཛད་བཤུལ་གྱི་ནང་ལས་ ཁག་ཆེན་དག་པ་ཅིག་གི་གྲལ་ལས་ དང་པ་ རྒྱལ་ཁབ་ཀྱི་རང་བཙན་སྒྲིང་སྒྲིང་བཟོ་གནང་ཡོདཔ་མ་ཚད་ གཉིས་པ་ རྒྱལ་ཡོངས་དགའ་སྐྱིད་དཔལ་འཛོམས་ཀྱི་སྲིད་བྱུས་གྲུབ་ཐབས་ལུ་ ལམ་སྲོལ་དང་ནང་པའི་ཆོས་ མི་སྡེ་དང་རང་བཞིན་གནས་སྟངས་ དཔལ་འབྱོར་གོང་འཕེལ་ཚུ་ རྒྱ་ཆེ་དྲགས་སྦེ་བཏང་གནང་བའི་ཁར་ གསུམ་པ་ གཞུང་སྐྱོང་ལེགས་ལྡན་གྱི་གཞི་འགྱམ་སྒྲིང་སྒྲིང་སྦེ་བཙུགས་གནང་པའི་ནང་ལས་ འབྲུག་མི་ཡོངས་ཀྱི་སྐྱབས་མགོན་དམ་པ་ མི་དབང་འབྲུག་རྒྱལ་ལྔ་པ་ ཡིད་བཞིན་གྱི་ནོར་བུ་ཅིག་གནང་ཡོད་ཟེར་ཞུཝ་ད་འབྲེལ་ མི་དབང་འབྲུག་རྒྱལ་བཞི་པ་མཆོག་དང་ མི་དབང་མངའ་བདག་རིན་པོ་ཆེ་མཆོག་ལུ་ ལྡོག་ཕྱོགས་འགོ་ཁྲིདཔ་དང་ མི་སེར་དམངས་གཙོ་ཚོགས་པའི་ཁ་ཐུག་ལས་ ཅི་ལྕོགས་གང་ལྕོགས་ཀྱི་ཐོག་ལས་ ཕྱག་ཕྱིད་ཞབས་ཏོག་ཞུ་ནི་དང་ མི་དབང་ཡབ་སྲས་གཉིས་ སྐུ་ཚེ་ཞབས་པད་བརྟན་ཏེ་ དབང་ཕྱུག་བརྒྱུད་འཛིན་གྱི་རྒྱལ་བརྒྱུད་འདི་ བསྐལ་པ་མ་སྟོང་གི་བར་དུ་གནས་བཅུག་ཟེར་བའི་སྨོན་འདེབས་ཞུ་ཡི།
དེ་ཁར་ སྒང་ཟུར་དང་སྨན་སྦྱིས་འདེམས་ཁོངས་ཀྱི་རྒྱལ་ཡོངས་ཚོགས་འདུའི་ཆེད་བསྟོད་ཅན་གྱི་འཐུས་མི་དང་ ཧཱ་རྫོང་ཁག་གི་རྒྱལ་ཡོངས་ཚོགས་སྡེའི་ཆེད་བསྟོད་ཅན་གྱི་འཐུས་མི་གིས་ བཀྲིན་ལེགས་སོ་ཞུ་བའི་ནང་གསལ་ དུས་ཅི་གི་ལོ་འདི་ འདས་ མ་འོངས་ ད་ལྟ་ གསུམ་གྱི་ལོ་དང་མ་འདྲ་བའི་རྒྱལ་རབས་ཅན་གྱི་ལོ་ཁྱད་དུའཕགས་པ་ཅིག་ཨིན་མི་དེ་ཡང་ དང་པ་རྒྱལ་བརྒྱུད་ཀྱི་རིང་ལུགས་དབུ་བརྙེས་ཏེ་ མི་ལོ་ ༡༠༠ འཁོར་བའི་དུས་སྟོན་དང་ གཉིས་པ་དམངས་གཙོའི་རིང་ལུགས་འགོ་བཙུགས་པའི་དུས་སྟོན་ གསུམ་པ་ང་བཅས་རའི་མི་དབང་མངའ་ཞབས་མཆོག་གསེར་ཁྲི་མངའ་གསོལ་ཞུ་བའི་དུས་སྟོན་དེ་ ང་བཅས་རའི་འབྲུག་མི་ཡོངས་ཀྱི་ཁྱད་འཕགས་ཅན་གྱི་ལོ་འབད་ སེམས་ཁར་ཡང་ལས་ཡང་དུ་དྲན་དགོ་ཟེར་ཞུ་ནི་དང་ གསེར་ཁྲི་མངའ་གསོལ་གྱི་དུས་ཆེན་དེ་ནང་ མི་སྡེའི་སྲུང་སྐྱོབ་དང་ཉེན་སྲུང་ཚུ་ཡང་ བརྟན་ཏོག་ཏོ་ཡོད་པའི་ཁར་ ཐ་ན་ གནམ་གཤིས་གནས་སྟངས་ཚུ་ཡང་ སེམས་དགའ་ཏོག་ཏོ་སྦེ་བྱུང་མི་དེ་ གཙོ་བོ་རང་ མི་དབང་གོང་མའི་སྐུ་བསོད་དང་ འབྲུག་མི་ཆེ་འབྲིང་ཆུང་གསུམ་ག་ར་ སེམས་ཀྱི་དག་སྣང་དང་དགའ་ཚོར་བསྐྱེད་མི་གིས་མ་ཚད་ ལྷ་ཆོས་སྐྱོང་སྲུང་མ་ཚུ་ཡང་ ཐུགས་བརྙེས་པའི་རྟགས་མཚན་ཅིག་ཨིནམ་ལས་བརྟེན་ དུས་ཆེན་གྱི་དོན་ལུ་ སྐུ་རིམ་གནང་མི་ གྲྭ་ཚང་དགོན་སྡེ་དང་ འགོ་འདྲེན་ལེགས་ཤོམ་སྦེ་འཐབ་གནང་མི་ཚུ་ལུ་ཡང་ ངལ་རངས་ཀྱི་ཐོག་ལས་ ང་བཅས་མི་སེར་གྱི་ཁ་ཐུག་ལས་ བཀྲིན་དགའ་ཚོར་ཡོད་ཟེར་ཞུ་ཡི།
ལྷག་པར་དུ་ ད་ལྟོ་ མི་དབང་མཆོག་གིས་གནང་མི་ བཅུད་ཅན་གྱི་གསུང་བཤད་འདི་ སེམས་ཁར་ལས་མ་ཡོལ་བར་ ད་ལས་ཕར་ ཕྱག་ཞུ་བའི་སྐབས་ སེམས་ཁར་དྲན་ཏེ་ ཕྱག་ཕྱིད་ཞུ་ནི་གི་ཁས་བླངས་ཡོད་ཟེར་ཞུ་བའི་ཁར་ དྲིན་ཅན་གྱི་ཕམ་ ལུང་རྟེན་གྱི་རྒྱལཔོ་མི་དབང་འབྲུག་རྒྱལ་བཞི་པ་མཆོག་ རྒྱལ་ཁྲིར་ཕེབས་པའི་ཉིནམ་ལས་ཚུར་ འབངས་མི་སེར་ལུ་ བྱམས་སྐྱོང་ཚད་མེད་ཀྱི་སྒོ་ལས་ མི་ལོ་ ༣༤ འི་ནང་འཁོད་ལུ་ རྒྱལ་སྲིད་སྐྱོང་གནང་བའི་ཡུན་ལུ་ རྒྱལ་ཁབ་མཐའ་དབུས་མེད་པར་ བསམ་བརྗོད་ལས་འདས་པའི་ མི་སྡེ་དཔལ་འབྱོར་གོང་འཕེལ་གཏང་གནང་པ་གིས་མ་ཚད་ མི་དབང་མཆོག་གིས་ ཐུགས་ཀྱི་དགོངས་གཏེར་ལས་འཁྲུངས་པའི་རྩ་ཁྲིམས་ཅན་གྱི་དམངས་གཙོའི་གཞུང་དང་བཅས་ ང་བཅས་ལུ་ གསོལ་རས་སྦེ་གནང་མི་ སྟོང་ཕོད་ཅན་གྱི་རྒྱལཔོ་ འབྲུག་རྒྱལ་བཞི་པ་མཆོག་ སྐུ་ཚེ་ཉི་ཟླ་དང་མཉམ་སྟེ་བཞུགས་ནི་གི་ སྨོན་ལམ་ཞུ་ཡི། 
འདི་བཟུམ་སྦེ་ འབྲུག་མི་ཡོངས་ཀྱི་ལྷ་སྐལ་ལུ་བྱོན་མི་ མི་དབང་མངའ་ཞབས་མཆོག་གིས་ཡང་ ཡབ་རྗེ་དམ་པ་ལས་ལྷག་སྟེ་ རྒྱལ་སྲིད་ཆོས་བཞིན་དུ་སྐྱོང་ཚུགས་པའི་དོན་ལུ་དང་ མི་དབང་མཆོག་གི་ ཐུགས་ཀྱི་དགོངས་བཞེད་ལྟར་ དམངས་གཙོའི་གཞུང་གི་གཞི་འགྱམ་དེ་ཡང་ ར་ལེགས་ཤོམ་སྦེ་བཏགས་ཏེ་ དཔལ་ལྡན་འབྲུག་པའི་རྒྱལ་ཁབ་འདི་ སྔར་ལས་དར་ཤིང་རྒྱས་ཏེ་ མི་དབང་མཆོག་གསེར་ཁྲིར་གུར་ སྐུ་གཟི་གདངས་འབར་བའི་ངང་ལུ སྐུ་ཚེ་ཞབས་པད་བརྟན་ཏེ་བཞུགས་ནི་གི་སྨོན་ལམ་དང་ གྲུ་དཔོན་འབྲུག་རྒྱལ་ལྔ་པ་མཆོག་གི་དབུ་ཁྲིད་བཟང་པོའི་འོག་ལུ་ ང་བཅས་རང་འབྲུག་མི་ཡོངས་ གྲུའི་ནང་འཛུལ་ཞིནམ་ད་  འཁོར་བའི་རྒྱ་མཚོའི་ནང་ལས་ གྲུ་ལམ་གཞུང་སྐྱོང་ལེགས་ལྡན་འདི་འཚོལ་ཞིནམ་ད་ ཐ་ན་ མི་གཅིག་ཡང་ རྒྱབ་ལུ་སྐྱུར་མ་བཞག་པར་ རྒྱ་མཚོ་ཕར་ཀ་ ས་གནས་དགའ་སྐྱིད་དཔལ་འཛོམས་ཀྱི་ནང་ རྐྱེན་བར་ཆད་གང་ཡང་མེད་པར་ འཕྲལ་རང་ཕེབས་བཅུག་ཟེར་བའི་སྨོམ་ལམ་ཞུ་ཡི།
དྲོ་པ་ ༡༡.༤༠ ལུ།

ཅ-
གཞུང་གི་མཛད་རིམ་སྙན་ཞུ།
བློན་ཆེན་འཇིགས་མེད་འོད་ཟེར་འཕྲིན་ལས་ཀྱིས་ ལོ་བསྟར་གཞུང་གི་ མཛད་རིམ་གྱི་གྲུབ་འབྲས་སྙན་ཞུ་ཕུལ་བའི་བཅུད་དོན་དེ་ཡངཿ རྒྱལ་ཡོངས་ཚོགས་འདུའི་ཚོགས་དཔོན་དང་ རྒྱལ་ཡོངས་ཚོགས་འདུའི་ ཆེད་བསྟོད་ཅན་གྱི་འཐུས་མི་ཡོངས་ལུ་ བྱོན་པ་ལེགས་སོ་ཞུ་སྟེ་ འབྲུག་གི་རྩ་ཁྲིམས་ཆེན་མོའི་རྩ་ཚན་ ༡༠ པའི་དགོངས་དོན་ལྟར་ བློན་ཆེན་གྱིས་ གཞུང་གི་ཁྲིམས་བཟོ་དང་ ལོ་བསྟར་འཆར་གཞིའི་ གཙོ་རིམ་དང་བཅས་པའི་ རྒྱལ་ཁབ་ཀྱི་གནས་སྟངས་སྐོར་ལས་ འབྲུག་རྒྱལ་པོ་དང་ སྤྱི་ཚོགས་ལྷན་བཞུགས་ལུ་ ལོ་བསྟར་སྙན་ཞུ་ཡོངས་རྫོགས་ཅིག་ ཕུལ་དགོཔ་ཨིན་རུང་ གཞུང་གསརཔ་གིས་ གཞུང་སྐྱོང་གི་ཕྱག་ལཱ་མཛད་དེ་ ཟླ་ངོ་ ༨ འདེ་ཅིག་ལས་མ་འགྱོ་སྟེ་འབད་རུང་ ང་བཅས་རའི་རྒྱལ་ཁབ་ནང་ལུ་ དམངས་གཙོའི་གཞུང་ལུགས་འགོ་བཙུགས་ཏེ་ ཉིན་གྲངས་ ༡༠༠ གི་ནང་འཁོད་ གཞུང་གི་མཛད་རིམ་གྲུབ་འབྲས་ཚུ་གི་སྐོར་ལས་ སྤྱི་ཟླ་ ༧ པའི་ཚེས་ ༢༤ ལུ་ བློན་ཆེན་རང་དང་ ལྷན་གཞུང་བློན་ཁག་ཚུ་གིས་ གནས་ཚུལ་ལས་ཁང་གི་ བརྡ་བརྒྱུད་པ་ཚུ་འབོ་སྟེ་ དྲིས་ལན་གྱི་ཐོག་ལས་ གྲོས་བསྡུར་འབད་ཡོད་མི་ཚུ་ གནས་ཚུལ་ཁྱབ་སྤེལ་འབད་དེ་ཡོདཔ་བཞིན་དུ་ འབྲུག་མི་ཡོངས་དང་ སྤྱི་ཚོགས་ཀྱི་འཐུས་མི་ཚུ་གིས་ མ་མཁྱེནམ་གང་ཡང་མེད་ཟེར་ཞུ་ཡི། 

འབྲུག་གི་རྩ་ཁྲིམས་ཆེན་མོའི་ རྩ་ཚན་ ༡༠ པའི་དགོངས་དོན་དང་འཁྲིལ་ ཚོགས་ཐེངས་ཤུལ་མའི་ནང་ སྤྱི་ཚོགས་ལྷན་བཞུགས་སྐབས་ལུ་ ལོ་བསྟར་གཞུང་གི་གྲུབ་འབྲས་སྙན་ཞུ་ རྒྱས་ཤིང་རྒྱསཔ་སྦེ་ཕུལ་དགོཔ་ཡོདཔ་ལས་བརྟེན་ ད་རེས་ མི་སྡེ་དཔལ་འབྱོར་གོང་འཕེལ་གྱི་སྐོར་ལས་ མ་ཞུ་བར་ དུས་ཅིག་གི་ལོ་འདི་ནང་ ང་བཅས་རའི་ རྒྱལ་རབས་ནང་ སྔོན་ཆད་བྱུང་མ་མྱོང་པའི་ ཡ་མཚན་ཆེ་བའི་གྲུབ་འབྲས་སྙན་ཞུ་ཅིག་ཕུལ་ནི་ཨིན་ཟེར་ཞུ་ཡི།

དེ་ཡང་ ང་བཅས་རའི་ རྒྱལ་ཁབ་འདི་ནང་ སྤྱི་ལོ་ ༡༩༠༧ ལས་ དབང་ཕྱུག་བརྒྱུད་འཛིན་གྱི་ རྒྱལ་བརྒྱུད་ཀྱི་གཞུང་དབུ་བརྙེས་ཞིནམ་ལས་ ད་ཚུན་ མི་ལོ་བརྒྱ་གཅིག་གི་ནང་འཁོད་ འབྲུག་རྒྱལ་པོ་རིམ་བྱོན་ཚུ་གིས་ འབྲུག་པའི་མི་སེར་ཚུ་གི་ མི་སྡེ་དཔལ་འབྱོར་དང་ ཞི་བདེ་ཡར་འཕེལ་གྱི་ གཞི་འགྱམ་ཚུ་ སྒྲིང་སྒྲིང་སྦེ་བཙུགས་གནང་མི་གི་ བཀྲིན་གྱིས་ འབྲུག་མི་ཚུ་ལུ་ བདེ་སྐྱིད་དང་ དཔལ་འབྱོར་ཕུན་སུམ་ཚོགས་པའི་ དཔལ་ལུ་སྤྱོད་དེ་ཡོད་རུང་ མི་དབང་འབྲུག་རྒྱལ་བཞི་པ་མཆོག་གིས་ རྒྱལ་ཁབ་དང་མི་སེར་གྱི་མཐའ་དོན་ཁོ་ན་ལུ་གཟིགས་ཏེ་ དམངས་གཙོའི་ལམ་ལུགས་འགོ་བཙུགས་གནང་ནི་གི་དོན་ལུ་ སྤྱི་ལོ་ ༢༠༠༡ ལུ་ འབྲུག་གི་རྩ་ཁྲིམས་ཆེན་མོ་ཅིག་ གསར་བརྩམས་འབད་དགོ་པའི་བཀའ་རྒྱ་གནང་པའི་ཚེ་ལས་ རྩ་ཁྲིམས་གསར་བརྩམས་ཀྱི་ལས་འགོ་བརྩམས་ཏེ་ སྤྱི་ལོ་ ༢༠༠༥ ལས་ མི་དབང་འབྲུག་རྒྱལ་བཞི་པ་མཆོག་དང་ མི་དབང་མངའ་བདག་རིན་པོ་ཆེ་རྣམ་གཉིས་ཀྱི་ཞབས་ལས་ རྒྱལ་ཁབ་ཀྱི་མི་སེར་ཡོངས་དང་ གྲོས་བསྟུན་ཞལ་འཛོམས་གནངམ་ད་ མི་སེར་གྱི་ཧོང་ལས་ མ་བཏུབ་མ་རུང་པའི་ སེམས་དོགས་མང་རབས་ཅིག་ཞུ་སྟེ་འབད་རུང་ དགོངས་པ་གཅིག་མཐུན་གྱི་ཐོག་ལས་ དམངས་གཙོའི་ལམ་ལུགས་ལུ་ མཁོ་གལ་ཆེ་བའི་ རྩ་ཁྲིམས་ཅན་གྱི་འདུས་ཚོགས་ཚུ་ཡང་ གཞི་བཙུགས་གནང་པའི་ཁར་ བཙག་འཐུའི་བྱ་རིམ་ཚུ་དང་ སྲིད་དོན་ཚོགས་པ་བཟོ་དགོ་པའི་བཀའ་རྒྱ་གནང་མི་དང་བསྟུན་ རྒྱལ་ཁབ་ནང་ མི་སེར་དམངས་གཙོའི་ཚོགས་པ་དང་ འབྲུག་ཕུན་སུམ་ཚོགས་པ་གཉིས་ཐོན་ཏེ་ དེ་གཉིསཔོ་འདི་ གསང་བའི་ཚོགས་རྒྱན་ཐོག་ལས་ བཙག་འཐུ་རྐྱབ་མི་དེ་གིས་ འབྲུག་མི་ཡོངས་ཀྱི་མ་ཚད་པར་ འཛམ་གླིང་ཀུན་གྱིས་ལྟ་ས་དང་མཐོང་ས་ལུ་ སྤྱིར་བཏང་བཙག་འཐུ་དང་པ་འདི་ བར་རྐྱེན་མེད་པར་ མཐར་འཁྱོལ་ཅན་སྦེ་མཇུག་བསྡུས་ཡོད་ཟེར་ཞུ་ཡི།

བཙག་འཐུའི་ནང་ མི་སེར་དམངས་གཙོའི་ཚོགས་པའི་གཙོ་འཛིན་དང་ འཐུས་མི་ཚུ་གིས་ དོ་འགྲན་སྦེ་བཅའ་མར་གཏོགས་མི་དང་ མི་མང་ལུ་ཤེས་ཡོན་སྤེལ་མི་དེ་ལུ་ བཀྲིས་བདེ་ལེགས་དང་ཚོགས་པའི་རྒྱབ་སྐྱོར་བ་ཚུ་ལུ་ ངལ་རངས་ཡོད་ཟེར་ཞུ་ཡི།

སྤྱིར་བཏང་བཙག་འཐུའི་ནང་ལུ་ འབྲུག་ཕུན་སུམ་ཚོགས་པ་གིས་ གཞུང་འཛིན་ཐོབ་སྟེ་འབད་རུང་ དགའ་སྟོན་དང་དགའ་སྤྲོ་ཚུ་ གང་ཡང་མ་འབད་བར་ རྒྱལ་ཁབ་དང་ མི་སེར་གྱི་མཐའ་དོན་ལུ་ ཚོགས་པའི་ལྟ་བ་དང་ གཞི་རྩ་དང་འཁྲིལ་ ལས་རིམ་དང་འཆར་གཞི་མང་རབས་ཅིག་གི་ནང་ལས་ གཙོ་བོ་ རྫོང་གཞིས་ ལྷ་ཁང་དང་དགོན་སྡེ་ མཆོད་རྟེན་ཚུ་ ཉམས་གསོ་ཞུ་ནི་ནང་ གཙོ་བོར་བཏོན་ཏེ་ སེམས་རྟོགས་ཁ་རྫོང་དང་ བདེ་ཆེན་ཕུག་ ཀྲོང་གསར་ལྟག་རྫོང་ལ་སོགས་པ་ཚུ་ ཉམས་གསོ་ལེགས་ཤོམ་སྦེ་ཞུ་སྟེ་ རབ་གནས་ཡང་མཛད་གནང་ཡོདཔ་མ་ཚད་ ཀྲོང་གསར་ལྟག་རྫོང་འདི་ ཨཱསི་ཀྲིར་ཡ་ (Austria)  མ་དངུལ་གྲོགས་རམ་ཐོག་ལས་ ཉམས་གསོ་གྲུབ་སྟེ་ རབ་གནས་མཛད་ཡོད་མི་འདི་ནང་ འགྲེམ་སྟོན་གྱི་ཅ་རྙིང་འགངས་ཅན་དང་ བྱིན་ཅན་མང་རབས་ཅིག་བཞུགས་ཡོདཔ་ལས་ སྤྱི་ཚོགས་ཀྱི་འཐུས་མི་དང་ ཞི་དྲག་གཞུང་སྒེར་ལས་བྱེདཔ་ ཚོང་པ་དང་ སློབ་ཕྲུག་མི་མང་གེ་ར་ ཀྲོང་གསར་ལྟག་རྫོང་མཇལ་བར་འབྱོན་དགོ་པའི་ བརྒྱུད་བསྐུལ་ཞུ་ཡི་ཁར་ ལྕང་གླིང་མི་ཐང་གི་གླིང་ཀ་དང་རྩེད་ཐང་ བཀྲིས་ཆོས་རྫོང་རྟེན་འབྲེལ་ཐང་ཚུ་ གཞི་རྟེན་མཁོ་བྱེད་གྲུབ་མི་དེ་གིས་ ད་ལས་ཕར་ སྔར་སྲོལ་དང་སྔར་ཁྱུན་ཡར་རྒྱས་གཏང་ནི་ནང་ ཕན་ཐོགས་འབྱུང་འོང་ཟེར་ཞུ་ཡི། དེ་མ་ཚད་ རྒྱལ་ཁབ་ནང་ སྲིད་དོན་ཚོགས་པ་ལས་བརྟེན་ཏེ་ གཡུས་སྒོའི་མི་སེར་ནང་འཁོད་བར་ན་ མ་འགྲིག་མི་ཚུ་ཡང་ མཐུན་འབྲེལ་འགྲིག་ཐབས་འབད་ནི་ལུ་ བརྩོན་ཤུགས་བསྐྱེད་བཞིན་པར་ཡོད་ཟེར་ཞུ་ཡི།

སྤྱི་ཟླ་ ༡༡ པའི་ནང་ མི་དབང་མངའ་བདག་རྒྱལ་པོ་ གསེར་ཁྲི་མངའ་གསོལ་ཞུ་བའི་སྐབས་ རྒྱལ་ཁབ་ཕྱི་ནང་གཉིས་ཀྱི་ མི་སེར་དང་ ཚོང་པ་ མཐུན་བཤེས་ཅན་མང་རབས་ཅིག་ འཛོམས་ཡོད་པའི་གུར་ ཁྲི་མངའ་གསོལ་གྱི་ དགའ་སྟོན་ རྟེན་འབྲེལ་གྱི་ལས་རིམ་ཚུ་ རྒྱང་མཐོང་ ཀྲེ་ལི་ཝི་ཞན་ (Television) གྱི་ཐོག་ལས་སྟོན་ཡོད་མི་དེ་གིས་ འབྲུག་རྒྱལ་ཁབ་ཀྱི་ མི་སྡེའི་གནས་སྟངས་དང་ སྔར་སྲོལ་ལམ་ལུགས་ཚུ་ ཁྱབ་སྤེལ་འབད་དེ་ འཛམ་གླིང་ཡོངས་ལུ་དར་ཁྱབ་སོང་ཡོད་ཟེར་ཞུ་ཡི།

གསེར་ཁྲི་མངའ་གསོལ་གྱི་ དགའ་སྟོོན་རྟེན་འབྲེལ་སྐབས་སུ་ མི་དབང་མངའ་བདག་རིན་པོ་ཆེ་མཆོག་གིས་ བྱམས་བརྩེ་ཆེ་བའི་སྒོ་ལས་ མི་སེར་ཡོངས་དང་གཅིག་ཁར་ ཕྱག་མཐུད་ གསུང་གྲོས་གནང་མི་དེ་གིས་ མི་སེར་ཚུ་གི་སེམས་ཁར་ བྱང་ཆུབ་སེམས་དཔའི་རྣམ་སྤྲུལ་ངོ་མ་ཨིན་པའི་ ཚོར་སྣང་གིས་ མི་སེར་ཚུ་ལུ་ དད་མོས་གུས་ཞབས་ ལྷག་པར་གྱིས་ ཡར་འཕེལ་སོང་ཡོདཔ་ལས་བརྟེན་ རྒྱལ་པོ་དང་ མི་སེར་གྱི་བར་ནའི་དམ་ཚིག་དང་ བློ་གཏད་ཡིད་ཆེས་ སྔར་བ་ལྷགཔ་སྦེ་འབྱུང་ནི་གི་ རྟགས་མཚན་བཟང་པོ་ཅིག་ཨིན་པའི་སྣང་བ་ སེམས་ལུ་ ཡང་བསྐྱར་ཤར་ཡོད་ཟེར་ཞུ་ཡི།

མི་དབང་མངའ་བདག་རྒྱལ་པོའི་ བྱམས་བརྩེའི་མཛད་སྤྱོད་དང་ མི་སེར་གྱི་དམ་ཚིག་ གུས་ཞབས་ཚུ་ལས་བརྟེན་ འབྲུག་མི་ཚུ་གི་བར་ནའི་ མཐུན་སྒྲིག་དང་ དག་སྣང་ བློ་གཏད་ཡིད་ཆེས་ཚུ་ ལྷག་པར་གྱིས་ སྒྲིང་སྒྲིང་སོང་ཡོད་པའི་གུར་ དཔལ་ལྡན་འབྲུག་པའི་ རང་དབང་བསྟན་སྲིད་དང་ རྒྱལ་ཁབ་ཀྱི་བདེ་སྲུང་ མི་སྡེ་དཔལ་འབྱོར་གྱི་ཡར་རྒྱས་ མི་སེར་གྱི་བདེ་སྐྱིད་ཚུ་ སྔར་བ་ལྷགཔ་སྦེ་ སྒྲིང་སྒྲིང་འགྱོ་ནི་གི་ རྟགས་དང་རྟེན་འབྲེལ་ དངོས་སུ་བྱུང་ཡོདཔ་ལས་ རྒྱལ་ཡོངས་དགའ་སྐྱིད་དཔལ་འཛོམས་ཀྱི་ དམིགས་ཡུལ་ཚུ་ཡང་ ཡུན་མ་རིང་པར་ རིམ་པ་བཞིན་དུ་ འགྲུབ་ཚུགས་ནི་ཨིན་པའི་ ངེས་ཤེས་འདྲོངས་ཅི་ཟེར་ཞུ་ཡི།

སྤྱི་ལོ་ ༡༩༠༧ ཟླ་ ༡༢ པའི་ཚེས་ ༡༧ ལུ་ མི་དབང་གོང་ས་ཨྱོན་དབང་ཕྱུག་མཆོག་ འབྲུག་གི་རྒྱལ་པོ་དང་པ་སྦེ་ གསེར་ཁྲི་མངའ་གསོལ་མཛད་དེ་ དབང་ཕྱུག་བརྒྱུད་འཛིན་གྱི་ རྒྱལ་བརྒྱུད་དབུ་བརྙེས་ཏེ་ ད་ཚུན་ མི་ལོ་བརྒྱ་གཅིག་གི་ནང་འཁོད་ ང་བཅས་རའི་ རྒྱལ་ཁབ་ནང་ ཆོས་དང་ལམ་སྲོལ་ མི་སྡེ་དཔལ་འབྱོར་ཡར་རྒྱས་ཚུ་ ཡར་ཚེས་བཟང་པོའི་ཟླཝ་བཟུམ་སྦེ་ གོང་ལས་གོང་དུ་འཕེལ་ཏེ་ ཡོད་མི་གེ་ར་ མི་དབང་རིམ་བྱོན་ཚུ་གིས་ བླ་ན་མེད་པའི་བཀྲིན་དྲིན་འབུལ་གྱི་དོན་ལུ་ ལོ་ངོ་བརྒྱ་གཅིག་འཁོར་བའི་ རྒྱལ་ཡོངས་དུས་ཆེན་འདི་ རྫོང་ཁག་ ༢༠ གེ་ར་ནང་ལུ་ བར་རྐྱེན་མེད་པར་ བརྩི་སྲུང་ཞུ་ཚུགས་མི་འདི་ སྤྱིར་དཀོན་མཆོག་གི་ཐུགས་རྗེ་དང་ ལྷག་པར་དུ་ མི་དབང་འབྲུག་རྒྱལ་བཞི་པ་མཆོག་དང་ མི་དབང་མངའ་བདག་རིན་པོ་ཆེ་ རྣམ་གཉིས་ཀྱི་ དབུ་ཁྲིད་དང་ ཞལ་བཀོད་བཟང་པོའི་ལམ་སྟོན་ སྒོས་སུ་ འབྲུག་མི་ཡོངས་ཀྱི་ ཁ་རྗེ་དང་བསོད་ནམས་ལས་བརྟེན་ ཨིནམ་བཞིན་དུ་ དེ་བཟུམ་མའི་ ཕུན་སུམ་ཚོགས་པའི་ དུས་ཚོད་བཟང་པོ་འདི་ ནམ་ཡང་ཡོལ་བ་མེད་པར་ གནས་བཅུག་ཟེར་བའི་ རེ་སྨོན་ཞུ་ཡི། 

དེ་ལུ་ འཐུས་མི་ཚུ་གིས་ཞུ་བའི་ནང་གསེས་ལས་ ཉི་གཤོང་སྲས་ཕུག་འདེམས་ཁོངས་ཀྱི་འཐུས་མི་གིས་ རྒྱལ་ཁབ་གཞན་ཁར་ དམངས་གཙོའི་ལམ་ལུགས་འགོ་བཙུགསཔ་ད་ བྲེལ་ཟིང་གི་ཐོག་ལས་ འགོ་བཙུགསཔ་ཨིན་རུང་ ང་བཅས་རའི་ རྒྱལ་ཁབ་ནང་ དམངས་གཙོའི་རིང་ལུགས་འདི་ བྲེལ་ཟིང་གང་ཡང་མེད་པར་ ཞི་བདེའི་ཐོག་ལས་ གཞི་བཙུགས་གནང་ཚུགས་མི་དེ་ལུ་ སྤྱིར་འབྲུག་མི་ཡོངས་ཀྱི་མགྲིན་ཚབ་སྦེ་ ཉི་གཤོང་སྲས་ཕུག་འདེམས་ཁོངས་ཀྱི་ མི་སེར་ཚུ་དང་ འཐུས་མི་ང་རའི་ཧོངས་ལས་ ངལ་རངས་དང་ དགའ་ཚོར་ཡོད་ལུགས་ཞུ་ཡི་ཁར་ གསེར་ཁྲི་མངའ་གསོལ་གྱི་ མཛད་རིམ་གྱི་ཁྲི་འཛིན་འདི་ མི་རྗེ་བློན་ཆེན་གྱིས་མཛད་དེ་ གསེར་ཁྲི་མངའ་གསོལ་གྱི་དུས་ཆེན་འདི་ མཐར་འཁྱོལ་ཅན་སྦེ་ བྱུང་ཚུགས་མི་དེ་ གཞུང་གསར་པའི་ གྲུབ་འབྲས་སྦོམ་ཤོས་ཅིག་ཨིནམ་ལས་བརྟེན་ དེ་ལུ་ གོང་གསལ་འདེམས་ཁོངས་ཀྱི་ མི་སེར་ཚུ་ལས་ རྒྱལ་ཁབ་འདི་ནང་ དགའ་སྐྱིད་ཞི་བདེ་འབྱུང་བའི་ རེ་སྨོན་དང་གཅིག་ཁར་ བཀྲིན་དང་དགའ་ཚོར་ཡོད་ཟེར་ཞུ་ཡི།

དེ་ཁར་ དགོན་ཁ་སྟོད་ལ་ཡག་འདེམས་ཁོངས་ཀྱི་འཐུས་མི་གིས་ བློན་ཆེན་གྱི་སྙན་ཞུ་དང་བསྟུན་ དུས་ཆེན་རྣམ་གསུམ་གྱི་ བཅའ་སྒྲིག་མཛད་མི་གེ་ར་ལུ་ བཀྲིན་དགའ་ཚོར་ཞུ་ནི་དང་གཅིག་ཁར་ མི་སེར་ཚུ་གི་རེ་བ་ལུ་ གཞུང་གསརཔ་གིས་ འདྲ་མཉམ་དང་དྲང་བདེན་གྱི་ལྟ་བ་དང་བསྟུན་ མི་སེར་གྱི་རེ་འདུན་ཚུ་ འགྲུབ་གནང་པའི་རེ་བ་ཡོད་ལུགས་དང་གཅིག་ཁར་ སྲིད་དོན་ཚོགས་པ་གཉིས་ལས་བརྟེན་ཏེ་ བཙག་འཐུའི་བྱ་རིམ་ནང་ མི་སེར་མ་འགྲིགས་པར་ཡོད་མི་ཚུ་ བཙག་འཐུ་གྲུབ་ཚར་བའི་ཤུལ་ལས་ མཐུན་འབྲེལ་བཟོ་ཐབས་འབད་ཡོད་ཟེར་ བློན་ཆེན་གྱིས་ ཞུ་གནང་མི་དེ་ལུ་ བཀྲིན་དགའ་ཚོར་ཡོད་རུང་ ད་ལས་ཕར་ཡང་ མི་སེར་གྱི་རེ་འདུན་དང་བསྟུན་ མི་སེར་དམངས་གཙོ་ཚོགས་པ་གི་ རྒྱབ་སྐྱོར་བ་ཚུ་ལུ་ཡང་ བསལ་དགོ་པའི་གནད་དོན་ལེ་ཤ་རང་ཡོད་ཟེར་ཞུ་ཡི། 

མི་སེར་དམངས་གཙོའི་ ཚོགས་པ་དང་འཐུས་མི་ རྒྱབ་སྐྱོར་བ་ཚུ་གིས་ གཞུང་འཛིན་ཚོགས་པ་ལུ་ སྐྱོན་བརྗོད་དང་བཀུར་འདེབས་ཞུཝ་མས་ཟེར་མི་དེ་ བདེན་ཁུངས་མེད་ཟེར་ཞུ་དགོ་མི་འདི་ཡང་ ཚོགས་པ་གཉིས་ཆ་རང་ རྒྱལ་ཁབ་གཅིག་གི་ མི་སེར་ཨིན་པ་ལས་བརྟེན་ཏེ་ ཡིད་ཆེས་མེདཔ་མེན་ཟེར་ཞུ་བའི་ཁར་ གལ་སྲིད་སྐྱོན་སློང་སྟེ་ ཞུ་མི་རེ་འཐོན་རུང་ འདི་ཚུ་ ངལ་མ་རངསམ་དང་ ཡིད་ཆེས་མེད་པའི་ ལོ་རྒྱུས་མེན་པར་ འབྲུག་གི་རྩ་ཁྲིམས་ཆེན་མོའི་ནང་ ལྡོག་ཕྱོགས་ཚོགས་པ་གི་འགན་ཁུར་ གསལ་ཏོག་ཏོ་སྦེ་བཀོད་དེ་ཡོདཔ་བཞིན་དུ་ ལྡོག་ཕྱོགས་ཁ་ཐུག་ལས་ ད་ཚུན་འབད་རུང་ རང་དོན་རྒྱབ་ཏུ་བསྐྱུར་ཏེ་ རྒྱལ་ཁབ་དང་མི་སེར་གྱི་མཐའ་དོན་ལུ་ དེ་དང་བསྟུན་ཏེ་ ཕྱག་ཞུ་དང་ཞུ་བཞིན་དུ་ཡོདཔ་མ་ཚད་ ད་ལས་ཕར་ཡང་ དེ་བཟུམ་སྦེ་རང་ ཕྱག་ཞུ་ནི་གི་ཁས་བླངས་ཡང་ཕུལ་ཡི།  

དེ་མ་ཚད་ གླིང་མུ་སྟོད་ཝང་འདེམས་ཁོངས་ཀྱི་འཐུས་མི་གིས་ཞུ་མི་ནང་ སྲིད་དོན་ཚོགས་པ་ གཉིས་ཆ་རའི་ཁ་ཐུག་ལས་ གཅིག་གིས་གཅིག་ལུ་ སྐྱོན་བརྗོད་འབད་མི་ཚུ་ཡང་ སངས་མ་རྒྱས་པའི་ སེམས་ཀྱིས་ ལོ་རྒྱུས་འདྲ་མིན་སླབ་མི་ཐོན་རུང་ བློན་ཆེན་གྱིས་གཙོས་པའི་ གཞུང་འཛིན་བློན་ཁག་དང་ མཉམ་རོགས་ཚུ་གིས་ དེ་ནང་ལུ་ ཐུགས་ཕམ་དགོཔ་མིན་འདུག་ཟེར་ཞུཝ་མ་ཚད་ ལྡོག་ཕྱོགས་ཁ་ཐུག་ལས་འབད་རུང་ མ་བདེན་པའི་གཏམ་ངན་ལུ་ བདེན་འཛིན་མ་གནང་པར་ འཐུས་མི་གེ་ར་མཉམ་རུབ་ཀྱི་ཐོག་ལས་ སེལ་ཐབས་འགྲིག་ནི་འདི་ ག་ནི་བ་ཁག་ཆེ་ཟེར་ཞུ་ཡི་ཁར།

བྲག་སྟེང་གླང་མཐིལ་འདེམས་ཁོངས་ཀྱི་ འཐུས་མི་གིས་ ད་རེས་ཀྱི་གཞུང་སྐྱོང་ཉམས་མྱོང་ཅན་གྱི་དབུ་ཁྲིདཔ་ཚུ་ལུ་ལྟ་སྟེ་ ན་གཞོན་ཚུ་གིས་ཡང་ དེ་བཞིན་དུ་ ཕྱག་ཞུ་ཚུགས་པའི་རེ་སྨོན་ཡོད་ལུགས་ཞུཝ་ད་འབྲེལ་ ཚོགས་པ་གཉིས་ཆ་རའི་ འཐུས་མི་ཚུ་གེ་ར་ རྒྱལ་ཁབ་གཅིག་གི་མི་སེར་ཨིནམ་ལས་བརྟེན་ གེ་ར་སྤྱི་རུབ་སྦེ་ འགྱོ་ཚུགས་པའི་རེ་བ་ཡོད་ཟེར་ཞུ་ཡི།

ཨིན་ཏེ་འབད་རུང་ ཆོས་ཟབ་སར་ བདུད་ཟབ་ཟེར་བའི་ དཔེ་བཟུམ་སྦེ་ ལཱ་ལེགས་ཤོམ་འབད་མི་ཚུ་ལུ་ སྐྱོན་བརྗོད་འབད་མི་འཐོན་པའི་ཚ་གྱང་དང་ སྔར་སྲོལ་ལམ་ལུགས་ལུ་ བརྩི་མཐོང་མེདཔ་འགྱོ་ནི་གི་ཉེན་ཁ་ཡོདཔ་ལས་བརྟེན་ མི་དབང་མངའ་ཞབས་མཆོག་གི་དབུ་ཁྲིད་འོག་ལུ་ སྔོན་གྱི་ཕམ་བཟང་གི་མཛད་ཤུལ་དེ་ཚུ་ ཐུགས་ལས་མ་ཡོལ་བར་ གོང་མ་ལུ་གུས་ཞབས་དང་ འོག་མ་ལུ་བྱམས་སྐྱོང་ མཉམ་རོགས་ལུ་ དག་སྣང་མཐུན་འབྲེལ་འབད་ཐང་ཚུ་ཡང་ ག་ར་སྤྱི་རབ་ཀྱི་ཐོག་ལས་ མཛད་དགོཔ་གལ་ཆེ་ཟེར་ཞུ་ཡི་གུར་ ཉིན་བསྟར་བཞིན་དུ་ ཕན་ཚུན་གཅིག་གིས་གཅིག་ལུ་ ཐུགས་ཀྱི་དྲན་གསོ་ཕུལ་ནི་གི་ ཁས་ལན་ཡང་ཞུ་ཡི།

དེ་ཁར་ ལྡོག་ཕྱོགས་འགོ་ཁྲིདཔ་གིས་ ད་རེས་བློན་ཆེན་གྱིས་ ལོ་བསྟར་སྙན་ཞུ་མི་དེ་ལུ་ བཀྲིན་དགའ་ཚོར་ཡོད་རུང་ སྙན་ཞུ་འདི་ནང་ གནད་དོན་མ་ཚང་མི་ཚུ་ ཚོགས་པའི་ཁས་བླངས་གསལ་བསྒྲགས་དང་འཁྲིལ་ མི་སྡེ་དཔལ་འབྱོར་གོང་འཕེལ་གཏང་ནི་གི་ ལས་རིམ་དང་འཆར་གཞི་ཚུ་ ག་དེ་སྦེ་བརྩམས་གནང་ཡོད་ག ? སྲིད་བྱུས་ག་ཅི་དང་ག་ཅི་བརྩམས་གནང་ཡོད་ག་ ? སྲིད་བྱུས་ལག་ལེན་འཐབ་ད་ བྱ་སྟབས་བདེ་མིན་ག་དེ་སྦེ་ཐོན་ཡོད་ག་ ? རྒྱལ་ཁབ་དང་མི་སེར་ལུ་ཕན་ཐོགས་ ག་དེ་སྦེ་བྱུང་ཡོད་ག་ ? ད་ལས་ཕར་ མཛད་ནི་གི་འཆར་གཞི་ག་དེ་སྦེ་ཡོད་ག་ ? འདི་ཚུ་གེ་ར་ སྤྱི་ཚོགས་ཀྱི་འཐུས་མི་གེ་ར་གིས་ ཧ་གོ་ནི་འདི་ གནམ་མེད་ས་མེད་ཁག་ཆེ་ཟེར་ཞུ་ཡི། དེ་མ་ཚད་ འཛམ་གླིང་ནང་ གློ་བུར་དུ་ དངུལ་ཀྱི་སྟབས་མ་བདེཝ་ཐོནམ་ད་ ང་བཅས་རའི་ རྒྱལ་ཁབ་ནང་ རྒྱལ་ཁབ་ཀྱི་སྲུང་སྐྱོབ་སྒྲིང་སྒྲིང་སྦེ་བཞག་ནི་དང་ དཔལ་འབྱོར་གོང་འཕེལ་གཏང་ནི་གི་ ཐབས་ལམ་ཚུ་ ག་དེ་སྦེ་རང་ཡོད་ག་ ? འདི་ཚུ་གེ་ར་ ང་བཅས་རང་ མི་སེར་དང་འཐུས་མི་ཡོངས་ཀྱིས་ ཤེས་དགོཔ་འདི་ ག་ནི་བ་གལ་ཆེ་བའི་གྲོས་འཆར་ལེ་ཤ་རང་ཞུ་ཡི།
འདི་ལུ་ ཚོགས་དཔོན་གྱིས་ བློན་ཆེན་གྱི་སྙན་ཞུ་དང་བསྟུན་ དཔལ་འབྱོར་གོང་འཕེལ་གྱི་ཕྱག་ལཱ་ཚུ་ ནངས་པ་གནངས་ཚེ་ འཆར་གཞི་ ༡༠ པའི་ ལས་རིམ་གྱི་སྐོར་ལས་ གསུང་གྲོས་གནང་སྟེ་ ཆ་འཇོག་གནང་པའི་སྐབས་ གསུང་གྲོས་གནང་སྟེ་སྦེ་ཐག་བཅད་ནི་ཨིན། འདི་འབདཝ་ལས་བརྟེན་ ང་བཅས་རང་ ཆེད་བསྟོད་ཅན་གྱི་འཐུས་མི་ཚུ་དང་ མི་སེར་གེ་ར་ ཐུགས་ཚ་གྱང་བཞེས་དགོཔ་མིན་འདུག། འབྲུག་ཕུན་སུམ་ཚོགས་པའི་ ལྟ་བ་འདི་རང་ འདྲ་མཉམ་དང་དྲང་བདེན་ཨིནམ་ལས་བརྟེན་ བློན་ཆེན་གྱིས་ དེ་དང་བསྟུན་ཏེ་སྦེ་རང་ ཕྱག་ལཱ་གནང་ནི་ཨིན་ཟེར་ཞུ་བའི་ཁར་ ང་བཅས་རང་ མི་དབང་མངའ་བདག་རིན་པོ་ཆེ་གི་ ཐུགས་བཞེད་ཡང་འདི་རང་འབད་ནི་དེ་གིས་ ང་བཅས་རང་ གེ་ར་ཐུགས་མཐུན་ཏེ་ཡོདཔ་བཞིན་དུ་ གཞུང་སྐྱོང་གི་ཁ་ཐུག་ལས་ མི་སྡེ་དཔལ་འབྱོར་གོང་འཕེལ་གྱི་ཕྱག་ལཱ་ཚུ་ སྒྲིང་སྒྲིང་སྦེ་རང་ མཛད་གནང་ནི་ཨིན་པའི་དྲན་གསོ་ཕུལ་ཏེ་ རྒྱལ་ཡོངས་ཚོགས་འདུ་གིས་ བློན་ཆེན་གྱི་ ལོ་བསྟར་གཞུང་གི་ མཛད་རིམ་གྱི་ གྲུབ་འབྲས་སྙན་ཞུ་གི་གསུང་གྲོས་འདི་ མཇུག་བསྡུས་གནང་ཡི། 
ཉིན་གུང་ཆུ་ཚོད་ ༡༢.༣༠ ལུ་མཇུག་བསྡུ་ཡི།
དུས་ཡུན་སྐར་མ་ ༣༠ འགོར་ཡོད།

གཞུང་གི་མཛད་རིམ་སྙན་ཞུ་ཕུལ་ཚར་བའི་མཇུག་ལུ་ དོགས་འདྲི་བཀོད་མི་ཆེད་བསྟོད་ཅན་གྱི་འཐུས་མིའི་མཚན་ཐོ།
༡.
ཉི་གཤོང་སྲས་ཕུག་འདེམས་ཁོངས་ཀྱི་ཆེད་བསྟོད་ཅན་གྱི་འཐུས་མི་ མགོན་པོ་རྡོ་རྗེ་།


༢.
དགོན་ཁ་སྟོད་ལ་ཡག་འདེམས་ཁོངས་ཀྱི་ཆེད་བསྟོད་ཅན་གྱི་འཐུས་མི་ དམ་ཆོས་རྡོ་རྗེ།



༣.
གླིང་མུ་དང་སྟོད་ཝང་འདེམས་ཁོངས་ཀྱི་ཆེད་བསྟོད་ཅན་གྱི་འཐུས་མི་ རྣམ་རྒྱལ་དབང་ཕྱུག



༤.
བྲག་སྟེང་དང་གླང་མཐིལ་འདེམས་ཁོངས་ཀྱི་ཆེད་བསྟོད་ཅན་གྱི་འཐུས་མི་ རིན་ཆེན་རྡོ་རྗེ།


༥.
གསང་སྦས་ཁ་འདེམས་ཁོངས་ཀྱི་ལྡོག་ཕྱོགས་འགོ་ཁྲིདཔ་ བློན་པོ་ཚེ་རིང་སྟོབས་རྒྱས།

